
E T  V E U R O F F I E N
Rosanne Yente Hertzberger
’n Kleine weke veur de 4e meie weren wi’j oons hontien kwiet. Now wusten wi’j dat meensken een aentien 
veerderop een hontien verleuren hadden deur vergiftiging. Dus wi’j overal zuken en in gedaachten gongen 
wi’j al van et argste uut. 
Niet da’k dat zels zo gauw doen zol, mar oonze dochter zette ‘et fenomeen Facebook’ al rap in. Daordeur wus 
de hiele buurt, neffens mi’j alderdeegst half Nederlaand, dat oonze Bink (cairnterrier) vermist wodde. Want de 
tekenen van mitleven kwammen o.e. uut Kerkrade. 
Op een goed mement loop ik wat deur te veurtuun en kiek wat onder struken en zokzowat. Ie kun nooit weten 
toch!? Op hoge bienen komt d’r een vrouw an lopen. Zi’j lat weten Facebook lezen te hebben. Zi’j roeptoetert 
dat d’r nog meer honden vergiftigd binnen. ‘Meensken mit een kleurtien doen zoks!’ veroordielt zi’j. ‘Ja, want 
die hebben een hekel an honnen!’ Et lag mi’j op ’e tonge om te zeggen dat mien schoonzeune ok een kleur-
tien het. Mar d’r komt nog meer bagger uur heur broodmeule. Over hoe min as al die buterlaanders wel niet 
binnen en wat die allemaole kriegen van oons belastinggeld en wat ’eigen volk’ niet krigt. 
Ik loop mar gauw in huus omdat ik arg bange bin niet redelik blieven te kunnen. Hoe kuj’ zo dom wezen? 
daenk ik. Mar goed, zo onverdreegzem bin meensken soms bliekber. Bin de volksmenners hier debet an?
En dat krek allemaole as wi’j herdaenken waor as volksmenners schuld an hebben. Stillestaon bi’j wat et weerd 
is dawwe al 74 jaor zonder oorlog binnen in disse omkrieten. Meensken van mien generaosie hebben dat leed 
niet zels erveren, mar wel nadrokkelik mitkregen van oonze oolden. De onverdreegzemhied naor meensken 
die ’aanders’ waren. Daj’ al verdocht weren aj’ gien blond haor en blauwe ogen hadden. Daj’ jow naobers al-
derdeegst wantrouwen mossen. Die konnen mitzeugen wezen in die valse, nargens op baseerde, verdarfelike 
rasseleer.
De laeste tied vuul ik wel vaeke ongemak; de veraanderende wereld. Ik laot soms negatieve bedaenkings toe. 
Vanwegens de onverdreegzemhied naor mekeer. Primair reageren vanuut de onderboek. Om niks meensken 
bedreigen op Facebook en Twitter. Meensken waor men et niet iens mit is. Of naor meensken die van aandere 
komof binnen; die d’r wat ’aanders uutzien’, een ere tael praoten of een aander geleuf hebben. 
De vuuf meie lezing in Almere deur wetenschopper en schriever Rosanne Yente Hertzberger brocht mi’j 
weeromme op et positieve spoor. Heur lezing het alles wat ik hier veur schreef toch weer wat ommekeerd veur 
mi’j. Rosanne legt uut dat et toch aanders is as wat et gevuul vaeke ingeft. Want schelden en ofgeven op aan-
deren is van alle tieden. Vroeger vleugen meensken ok in de braand as zi’j et niet iens weren mit wat as d’r op 
’e radio (laeter ok tillevisie) allemaol zegd of beweerd wodde. Mar doe mossen zi’j eerst de penne pakken. Dan 
zuken om een stokkien pepier. Verhip, gien kevot in huus. Gauw naor et postkantoor. Weer naor huus. Och he-
den, now he’k ok gien postzegels meer. Weer thuus et ongemak mar even opschrieven. Waor was ik now ok al 
weer zo kwaod omme? En waor moet ik et ok al weer hennesturen? Now ja, laot ok mar! Mar now zit dat soorte 
meensken mit alle sociaole media binnen haandberiek vol argernis te kieken naor een politikus of prissentao- 
ter. Zi’j snappen vaeke iens niet waor as et over gaot. Mar nog veurdat die uutspreuken is, het de ‘kritikus’ al 
op Twitter melded dat hi’j die kloothommel wel wet te vienen en dat hi’j ok wel wet waor as zien kiender op 
schoele zitten. De daod het et verstaand daormit inhaeld. Eerst doen, dan daenken. Now ja, aachterof zullen de 

meersten dat ok wel toegeven. Mar een kleine minderhied het bliekber gien kritiek 
op heurzels. Ik citeer daoromme schriever Jan Veldhuizen: ‘Meensken waorbi’j et 
locht niet op alle verdiepings braant.’ 
Hertberger zegt et ongeveer zo: ‘Laoten wi’j et in de juuste verholings zien. Zolange 
as d’r gien instellings of groepen binnen die een machtsfaktor vormen, zoj’ perberen 
moeten d’r wat makkeliker mit omme te gaon. Laot de aangst niet regeren!’

En veurdat ik van de lezers van De Ovend berichten van mitleven krieg: oons hon-
tien is zonder mankementen weerommevunnen.

Kjest Herder

2 DE OVEND

DeOvend_juni2019_binnenwerk.indd   2 15-05-19   09:06



  DE OVEND  3

E t wol oons niet an dat we 
op 24 april veur altied 
ofscheid nemen moes-

ten van oonze warkneemster 
en kollega Immy Sloot. Dat gul 
vanzels in et eerste plak veur 
heur man Wilfried, heur kien-
der Simone en Sander, Rianne, 
Pieter en ok veur Immy heur 
mem en de veerdere femilie. 
Et is en blift onveurstelber en 
onbeschrieflik dat Immy uut-
eindelik toch an de gevolgen 
van heur ziekte uut de tied 
raeken mos. 
Wat het ze heur al die tied, 
vanof et begin in december 
2017 tot an et laeste toe, 
geweldig positief opsteld, en wat hul ze de 
moed d’r in, want wie wus zol de medische 
wereld misschien toch nog veur een won-
der zorgen kunnen. En wat hoopten we dat 
allemaole mit heur mit. Mar reëel was Immy 
ok. Op heur laeste warkdag in december 
2017 leut ze zien waor ze de kodes van oonze 
pinpassen beweerde. ‘Want jow weten et mar 
nooit…,’ was wat ze doe zee.

Immy gong in jannewaori 2007 bi’j de 
Stellingwarver Schrieversronte an et wark. 
Veur de solsetaosiekemmissie was et aenlik 
mitien dudelik dat Immy, uut Scharpenzeel 
in de Westhoek, et wodden mos doe d’r een 
financieel mitwarker ansteld wodden kon. 
De Schrieversronte het et trouwens an heur 
mem te daanken dat Immy bi’j oons an de 
slag kon, want zi’j leut Immy de oproep om 
te solseteren zien die indertied in De Ovend 
ston. 

Op kantoor vunnen we et mar 
wat mooi dat d’r een kollega 
kwam die in de Westhoek 
woonde. Niet alliend omreden 
et handig was en Immy daor 
de kontakten onderholen 
gaon zol mit o.e. de winkel, 
de schoele en et Poolderhuus, 
mar ok vanwegens heur tael 
van de Westhoek. Want bi’j 
Immy ‘klaterde et water op de 
ramen dat et daverde’, wiels 
oosteliker et ‘waeter klaetert 
op ’e raemen dat et daevert’. 
Et bin van die aorigheden, 
die an de koffietaofel nog wel 
es op ’e lappen kwammen, 
en waor vaeke veul wille om 

was. Hiele kaampen weren d’r: Westhoekers, 
Wolvegesters en Oosterwooldigers.
Immy bleek een uterst sekuur mitwarkster te 
wezen, ze hadde heur financiële taeken bi’j 
oons altied geweldig in odder. Slim sekuur 
was Immy ok veur de ere klussen die ze dee, 
zoas et veurbereiden van de jaorlikse veur-
leesaktie veur oolderen in feberwaori. Altied 
een hiel wark om veurleesplakken en veurle-
zers op mekeer of te stemmen, mar et kwam 
altied weer keurig veur mekeer. Een klus die 
now al twie keer overneumen wodden mos 
deur oonze vaaste vri’jwilligers die sund 
Immy heur ziekte heur wark diels vervongen 
hebben. En die dat ok hiel goed kunnen, mar 
veur wie et ok slim angriepend was, omreden 
Immy et niet zels doen kon. 

Jim begriepen, we gaon Immy ommeraek 
missen in Berkoop. Dat deden we ok al, 
netuurlik, mar d’r was eerst alle reden toe om 

Sietske Bloemhoff

In Memoriam Immy Sloot-Brugge 
(14 juni 1964 – 17 april 2019)

d’r vanuut te gaon dat ze wel weeromme-
kommen zol, et gong ommes mar om een 
hiel klein plakkien dat verkeerd was. Mar et 
pakte allemaole hiel eers uut. Tot lange toe 
hullen ok wi’j mit mekeer de hoop dat Immy 
beter wodden zol, mar et het niet zo wezen 
mocht. Doe we wusten dat Immy warkelik 
niet weerommekommen zol, gong oons dat 
tot alles uut. Et was daoromme de eerste tied 
verhipte lastig om de draod toch weer wat 
op te pakken. Mar et verwarken van et verlös 
van Immy is netuurlik nog veul zwaorder veur 

Wilfried, Simone, Sander, Rianne en Pieter. 
Wi’j weensken heur en de veerdere femilie 
daor hiel veul starkte mit. 

Bestuur en kollega’s zullen heur fleurige en 
kerdaote warkneemster en kollega Immy niet 
vergeten en heur altied daankber blieven 
veur heur inzet veur oonze stichting, mar 
bovenal veur heur kammeraodschoppelike 
omgang mit oons en de meensken die bi’j de 
Schrieversronte betrokken binnen.  

Roely Bakker

Meitied

Meitied varft struken en bomen

voegels zingen de dag wakker

laomer speulen in fris gruun grös

Ik zitte in et zunnegien

Rooie rozen

Rooie rozen, rooie rozen

de lievelingsbloemen van mem

naost et petret in een vasien

te vaeke vergeten deur mi'j

K lasien Dijkstra-van der Meer lest veur an 
bliende en hiel min ziende meensken. 
Ze sprekt daorveur boeken, kraanten en 

tiedschriften in op een baand en maekt die 
mit heur stemme toegaankelik veur meens-
ken mit een leesbeparking. 
Op disse meniere het ze o.e. alle boeken van 
Johan Veenstra veurlezen. Kotleden het ze ok 
zien laeste roman Vroeger is veurgoed veurbi’j 
hielemaol inspreuken. Hiel belangriek wark, 
waorveur ze ommedaenken verdient in oon-
ze Ovend!

Ik bin slim beni’jd naor disse vrouw, die ik in 
Ooldege treffen gao en die me zo alderhatte-
likst over de tillefoon te woord ston. En van-
zels naor wat ik veerder an de weet kommen 
zal over heur, heur baand mit Johan en die 
mit de Stellingwarven. 
Nao ankomst op et adres Achterwei nommer 
7 wor ik al ‘opvongen’ deur Jan. Hi’j is drok 
doende in de tuun, een hiele lappe! We rae-
ken mitien an de praot en zo weet ik al, nog 
veur dat Klasien de deure losdot en zegt dat 
et daor waarmer is, dat hi’j van Donkerbroek 
komt. Ik besluut mar gauw om mit Klasien in 
huus te gaon, en nog veur de koffie hewwe 
et al aorig an de praot. Dat bliekt ok tiedens 
oons gesprek gien inkeld perbleem te wezen. 
D’r komt van alles over et klied: wark, verhu-
zeri’je, de kiender, kleinkiender, hobby’s, de 
baand mit Johan en mit de Stellingwarven. 
Daorover lezen jim veerderop meer. Now 
eerst mar es wat meer over wat de anleiding 
was veur dit interview: heur veurleeswark.

Over lezen en veurlezen en 
et spreuken boek

Hoe is et veurlezen eins begonnen?
In 2001 of 2002, dat wet Klasien niet meer 

sekuur, heurde ze een oproep veur radio 
Frieslaand, veur veurlezers veur de Liwwad-
der Kraante, en die dan ien keer per weke bi’j 
de abonnees komt. Van teveuren mos ze een 
veurleeswedstried doen mit een muuilike 
kollum van Eelke Lok. Dat gong heur goed of!
Dat veurlezen dot ze ien keer in de maond 
en dat wodt verzorgd deur Dedicon in Grave. 
Dat is een Nederlaanse stichting die speci-
aliseerd is in et toegaankelik maeken van 
(schoele)boeken, kraanten en tiedschriften 
veur meensken mit een leesbeparking. D’r bin 
zoe’n twintig vri’jwilligers: veurlezers, tech-
nici en redaksie. Ze lezen mit twie personen 
en daorbi’j een technikus veur in een klein 
kantoortien in et gebouw van de Liwwadder 
Kraante. Ze lest per keer ongeveer twie keer 

Attie Nijboer

De stemme uut Liwwadden en Sneek

Klasien Dijkstra bi'j heur huus in Ooldege

dattig bladzieden, die onderbreuken wodden 
veur een koppien koffie. Niet alliend boe-
ken, mar pattie artikels kommen an bod, die 
niet al op een aandere wieze op et ni’js west 
binnen.

In 2008, ze was doe stopt mit warken, het 
ze heur ok opgeven in Sneek bi’j de studio 
van de Christelike Blienenbiebeltheek (CBB),  
waor Friese en Stellingwarver boeken opneu-
men wodden. Daorveur het ze iene dag een 
kursus daon bi’j de CBB in et Blieneninstituut 
in Ermelo. 
Klasien het daor ok nog stokmennig aan-
dere boeken in et Stellingwarfs op ’e baand 
inspreuken, zoas Maaike van Jan Schonewille, 
Gezichten aachter matglas van Bennie  
Holtrop, Een beul van een dokter van Rob 
Zethoven en Huus op ‘e Miente van Fokke 
Middendorp. 

Waoromme veurlezer wodden veur bliende 
en hiel min ziende meensken? 
Was d’r ok een anleiding toe? ‘Jawisse, een 
vrundin in Limburg kreeg van doen mit een 
oogziekte en wodde daordeur bijna bliend. 
Hierdeur kwam ik op et idee om mit mien 
stemme wat betekenen te kunnen veur 
meensken die zoks ok overkommen is.’

Hoe wor ie veurlezer?
De CBB in Ermelo vragt vri’jwilligers die 
boeken en tiedschriften veurlezen willen in 
mederne taelen. Ie moe’n over een goeie 
stemme beschikken en over een briede 
algemiene kennis en makkelik citaoten en 
(geografische) naemen oplezen kunnen. En 
ie moe’n van boeken en van veurlezen holen. 
Gien perbleem veur Klasien!

Een wandelende encyclopedie

Ze hoolt slim van lezen en veurlezen en dat 
lopt dan ok as een rooie draod deur et leven 
van Klasien. Van heur beppe kreeg ze alle 
jaordaegen een kienderboek. Die uut de 
riegel ‘Koppenolletjes’ weren heur favoriet! 
Een goed vulde boekekaaste, die now en dan 
es opschoond wodden moet, zo vertrouwt ze 
me toe, geft wel an hoe belangriek een boek 
veur heur is. En dan et liefst een echt boek, 
dat aj’ vulen en roeken kunnen. Ik bin et mit 
heur iens dat een e-boek bi’j langenao niet 
dat gevuulte geft. Wel makkelik mit vekaan-
sie, mar toch... zoks blift behelpen!
In huus lopen we even langs bi’j wat foto’s 
an de mure. Van de kiender, twie dochters. 
Mar ok van de kleinkiender. Klasien het heur 
ooldste kiend ok vule veurlezen, want et was 
vaeke ziek en dan was et saemen uut een 
boek lezen een mooie ofleiding. Heur jongste 
kiend was meer een doener, die hadde gien 
geduld veur et uren veurlezen. 
Zels wodde ze ok hiel vule veurlezen. Wel tot 
heur vuuftiende an toe deur heur moeke, 
bi’jglieks ok onder et melken op zundag-
middag, wet ze nog. Zi’j was de jongste, een 
kiend van nao de oorlog, geboren in 1947. 
Ze was vule jonger as heur beide zussies en 
iene bruur, die van veur de oorlog weren. Ze 
het een  pat van heur jeugd alliend mit heur 
moeke west, want heur vader raekte al op 
53-jaorige leeftied uut de tied. Dan bi’j’ op 
mekere anwezen. Ze konnen et goed mit me-
kere vienen en dat het d’r veur zorgd dat ze 
met een plezierig gevuul weerommekikt naor 

Klasien in et kot:

Klasien van der Meer 
Geboren op 22 april 1947
an de Vriesburgerweg 27 in Ni’jhooltpae 
(op et plak daor now zaand en grind 
ofgreuven wodt)
Is trouwd mit Jan Dijkstra 
Woont in Ooldege an de Achterwei nr. 7
Het twie kiender en vier kleinkiender
Is mit pensioen
Lest veur an meensken mit een visuele 
beparking 

die tied van doe. Daor wet ze ok nog vule van 
en over te vertellen. In de femilie wodt ze ‘een 
wandelende encyclopedie’ nuumd, zegt ze 
lachende. 

Et glaezen huus

Hoe komt zoe’n spreuken boek van Johan 
tot staand?
Et dot blieken dat ik een aander idee hadde 
bi’j dat veurlezen… As ze vertelt hoe of dat 
in Sneek gebeurt, dot me dat daenken an 
et glaezen huus. Want zo kuj’ de isoleerde 
‘kabine’ (hokkien mag ze et niet numen) in de 
biebeltheek wel numen! Hielendal ofsleuten 
zit ze daor, mit tussen heur en de technikus 
inkeld een glaezen waand en op afstaand een 
stemme vanuut Ermelo, die as heur bi’jstuurt 
bi’j fouten of te lude stemme. 
Fouten maeken overkomt heur hiel weinig. 
Veurdat ze uut aende zet het ze de tekst al 
wel drie keer van teveuren deurneumen. 
Mar ok dat op ’e tied een tekst onderbreuken 
wodt, even stille is waor neudig, vint ze hiel 
belangriek. In Ermelo het ze ok een kursus 
volgd over waor as stille mementen in de 
tekst valen moeten! De meerste ni’jslezers 
doen dat niet goed, vint ze. Die drammen 
mar deur en praoten te hadde. Zi’j perbeert 
om dat niet te doen!

Klasien krigt vanzels gien respoons op heur 
veurlezen, mar dat vint ze niet arg. Op disse 
meniere kan ze heur goed koncentreren en 
ze wet hoe belangriek as heur stemme is. Dat 
Johan dat ok vint is veur heur gien geheim. 
Kun ze mekere inkeld van de boeken of is 
jim baand al van daorveur? Ik bin daor wel 
ni’jsgierig nao….
Klasien lacht en dot et graeg uut de doeken. 
Ze is opgruuid in Ni’jhooltpae in Stelling-
warf-Westaende. Johan kent ze al heur hiele 
leven. Hi’j zat een klasse hoger as heur. As ze 
veurlest uut zien boeken, zoas uut et ni’jste 
boek Vroeger is veurgoed veurbi’j, mar ok uut 
bi’jglieks Een brogge van glas, Mit et waeter 
veur de dokter en Toegift, dan wet zi’j over wie 

et gaot en op welke plakken de verhaelen 
heur ofspeuld hebben. Die kent ze as gien 
aander en dat vuult hiel vertrouwd as ze et 
wark van Johan veurlest. Zoks is hiel fijn en 
dat dat zo is kuj’ an heur vernemen. Ze straolt 
en is d’r dudelik mit inneumen. 

Oost, west, thuus best?

Hoe staot et mit heur baand mit de 
Stellingwarven, blift die an heur trekken?
Zit weeromme verhuzen van Smallingerlaand 
naor de Stellingwarven nog in de planning? 
Klasien daenkt van niet. ‘Dan zuken we wat 
we now al hebben, biwwe aachterkommen. 
Een groot huus mit genoeg ruumte veur 
slaoperi’je veur de femilie. Dat vienen we slim 
gezellig en weerdevol. Liekewel hewwe een 
schoffien weeromme nog wel evenpies over-
weugen om naor Wolvege te verhuzen, et 
plak waoras ze trouwd binnen. Mar nee, dat is 
’m niet wodden en dus blieven we honkvaas-
te en dat is ok best plezierig.’ 
Eerder bin Jan en Klasien nogal es verhuusd. 
Dat kwam naodat Jan uut de veeartseprak-
tiek in Limburg stappen mos, hi’j kon dat 
beroep vanwegens gezondhiedsperblemen 
lichamelik niet meer doen. Daornao het hi’j in 
de vleiskeuring warkzem west. Onder eren in 
Zeist, in Lelystad en in Franeker bi’j instaan-
sies as TNO en de Vleiskeuringsdienst (laeter 
de Keuringsdienst van Waren en sund 2002 
de ‘Nederlandse Voedsel en Warenautoriteit’).

Vul dat algedurig verhuzen jim niet of?
Meerstentieds vul dat wel mit, mar dat gul 
niet veur Franeker. Ze kende d’r gien ‘kop’ en 
Jan was heur praotpaol! Mar uuteindelik vun 
ze wel heur dri’j doe ze wark kreeg. Via kol-
lega’s kreeg ze ok weer kontakt mit aandere 
meensken. 
Heur wark hadde vaeke en vule van doen mit 
koken en gezonde voeding, wat now ok weer 
hiel arg in de belangstelling staot! Klasien het 
dattig jaor in et onderwies warkt. Naost lesge-
ven orgeniseerde ze de stages veur leerlingen 
in de dadde en vierde  klasse VMBO. An de 

Z-verpleegkundigen opleiding (psychiatri-
sche verpleging) gaf ze voedingsleerlessen.
Sund 1985 wonen zi’j in Ooldege en dat blift  
nog hiel lange zo, hopen ze. Want daor bin ze 
percies te passe! Vervelen doen ze heur gien 
van beidend. As et weer et toelat meugen ze 
graeg te fietsen gaon en zuken dan elk jaor 
de Stellingwarven wel op! Dan is d’r nog de 
tuun, et lezen en veurlezen en ze maekt ok 

mooie veurwarpen van keramiek. Ze kriegen 
heur tied wel omme…
 
Et wodt zachiesan ok tied veur mi’j om op 
huus an te gaon richting de Stellingwarven… 
Klasien zwaait me uut. Tevreden wezen mit 
waj’ hebben is een groot goed en butendat 
staot niks heur in de wege om disse kaanten 
op te reizen. Ze bin van hatte welkom!

O onze jaorlikse sutelaktie gaot dit keer op 
maendagaovend 2 september uut aen-
de. De krojen gaon eerst naor Westaen-

de, en kommen daor op 2, 4 en 9 september 
in de dörpen Noordwoolde, Vinkege, Steg-
gerde, Sunnege, Oolde- en Ni’jlaemer, en een 
diel van Wolvege. Op 11, 16 en 18 september 
is de sutelaktie in Oost-Stellingwarf in de 
dörpen Berkoop, Ni’jberkoop, Makkinge, De 
Haule en een diel van Oosterwoolde.  

Veurig jaor bleek de verkoop van oonze 
uutgiften tiedens de sutelaktie arg goed. 
Zo wodde d’r mit mekeer veur mar liefst 
€ 11.233,40 verkocht! Et zol vanzels verhipte 
mooi wezen as we dit jaor veur krek lieke 
vule, of misschien nog wat meer, verkopen 
zollen. Zoks kan alliend lokken as genoeg 
meensken mithelpen willen mit de aktie! Dat 
daoromme hopen bestuur, uutgeveri’je en 
sutelaktiekemmissie op hiel veul hulpe tie-
dens disse altied ok weer ommeraek gezellige 
suteldaegen!

Je opgeven kan tillefonisch deur even te 
bellen mit et kantoor, et liefste op deensdag 
of donderdag. Et nommer is 0516-451108, ie 
moe’n dan even vraogen naor Kiena Bouwer, 

Ankie Verbaan of Sietske Bloemhoff. Opgeven 
via de mail het liekewel oonze veurkeur, oons 
mailadres is info@stellingwarfs.nl.

Van de redaktie

Doe mit an de sutelaktie!

Van et bestuur

Jaor- 
vergeerdering 
uutsteld
De jaorvergeerdering van de Stellingwar-
ver Schrieversronte is uutsteld naor nao 
de zommer, en zal wezen op woensdag 
25 september of woensdag 2 oktober. 
De definitieve daotum wodt in De Ovend 
van augustus bekendmaekt en ok via 
oonze websteden en Facebook. D’r volgt 
naor de leden toe gien schriftelike ankon-
diging meer. 

Om et jaor 1800 henne maekte de ber-
taole struukrover Jan Hut oonze Stel-
lingwarven slim onveilig. Zien naeme 

wodt somstieden in oonze kontreinen nog 
wel es fluusterd. Hut roofde en steul d’r mar 
op los. Hi’j wodde daorveur opsleuten, geseld 
en verbannen, mar dat hulp allemaole gien 
sikkepit. An et aende van 1802 overvul de 
doerak mit vier kammeraoden et harbargien 
op ’e Blesse. De harbargier raekte daorbi’j uut 
de tied en Hut wodde daor veur in Liwwad-
den an de galg ophongen.

Jan Hut hiette aenlik Jan Hendriks. Mar hi’j 
kreeg laeter de bi’jnaeme Hut omdat hi’j op ’e 
heide van Jubbege (wat doe De Kompeni’je 
hiette) leefde in een plaggehutte, half in de 
grond greven. Hendriks was in 1775 gebo-
ren in Ooldehoorn, bi’j Berkoop krek over 
De Kuunder. In 1797 trouwde hi’j naost de 
deure mit Geeske Mathijsses van der Wijk van 
Jubbege- Schurege.1 Behalven zien misdao-
den weten we veerder weinig van Hut. Haost 
zeker gruuide hi’j letterlik op veur galg en rad 
en stikte et ’m niet zo nauw mit alles wat God 
de meens verbeuden het. 
Jan Hut zol ok nog een posien woond heb-
ben op een plak bi’j Ni’jhooltpae. Neffens de 
streektaelschriever Johan Veenstra was dat 
tussen de bossen op ’e Zanen en De Lende. 
Naost De Dobbe, daor zol nog hieltied de Jan 
Huttenkoele wezen, onder wat oolde vlieg-
dennen.2

De schriever P.G. Bins beschreef De Dobbe as 
et veurtuun van de woonplak van Jan Hut. 

Zien lyrische regels daorover wi’k jim niet 
ontholen: 

‘De dobbe is et mooist in de tied vlak veur de 
hujtied. Dan is d’r zoe’n weelde van kleuren, 
dat et wel ien groot eulievarfschilderi’j wezen 
kon. Et roestrood van de zoering omslöt 
al et gruun van waeterplaanten, waorvan 
gien twieje geliek binnen. Van de flaanken 
uut liekt een leger van dofgrune peerde-
statten op te rokken, lange rechte stengels 
mit bruunzwatte zaoddeusies as helms d’r 
bovenop, die allemaole geliekmaotig deinen 
op de wiend’.3

Disse idyllische tuun moet d’r dan hiel wat 
mooier uutzien hebben as et gloeperige ke-
rakter van et d’r naost wonende Jan Hut.

Carol Klok

Jan Hut, de schrik van de Stellingwarven

De Dobbe bi’j Ni’jhooltpae

1  kuipersvanwijk.nl.
2  Johan Veenstra, ‘Reisbrief uut Ni’jhooltpae’, Liwwadder Kraante, 7 augustus 1991.
3  P.G. Bins, Frieslands strijd tegen het water, 1949, Liwwadden.

Mar wat gebeurde d’r an et aende van 
december 1802? Vot-en-daolik nao de kast 
gong Jan Hut mit zien haandlangers Mathijs 
Freerks (ok wel ‘de jonge Mathijs’ nuumd), Alle 
Harmens, Reinder Carsten (‘grote Reinder’) 
en Johannes Ebels (‘de Bodegraver’, omdat 
hi’j uut Bodegraven in Hollaand kwam) op et 
dievepad. Zi’j perbeerden bi’j naachte in te 
breken bi’j de oolde winkelman Sierd Jans op 
Tronde. Mar die wodde wakker van et hotte-
fielen an de winkeldeure en begon allemach-
tig te raozen, zodat de inbrekers mar weer vot 
gongen. 

Twie daegen laeter gong de bende van Jan 
Hut opni’j op ’e struun. Johan Ebels, die een 
lam haantien hadde en een stokkien van een 
vinger miste, hadde de naacht teveuren in et 
harbargien op ’e Blesse overnaacht, tegere 
mit zien zeuntien Andreas.4 Dit om mitien 
mar eventies te kieken as d’r daor wat te 
haelen was. Ebels zal nogal zenewachtig west 
hebben, want doe hi’j de volgende morgen 
vertrok, vergat hi’j Andreas mit te nemen! 

De volgende dag gong ‘De Bodegraver’ mit 

Jan Hut en zien kammeraoden weeromme 
naor De Blesse, om et oflegen harbargien te 
overvallen. Onderwegens zaggen zi’j nog 
toevallig de half bevreuren Andreas in de bos 
liggen. Die wodde in wat van ’n wasliende 
steulen witgoed wikkeld en naor een waeter-
meule in de buurt brocht. Daor sturf Andreas 
een peer daegen laeter. De mulder en zien 
vrouw leuten et jongien van twaelf jaor in 
Peperge begreven en betaelden ok et klokke-
luden veur him.

De naacht daorop bunnen Jan Hut en zien 
mannen in De Blesse de harbargier Otto Ni-
colaas Collé en zien vrouw Jacobjen Engberts 
Dalsma op heur bedde vaaste. Collé, die al 
oold en ziek was, overleefde dat niet! Hi’j 
raekte de volgende naacht uut de tied. De 
boeven weren doe al lange weer in de rich-
ting van De Kompeni’je vertrokken. Mit vuuf 
zwaore zakken mit kleraosie, zilverwark, wost, 
spek, draank, een gelosie en tachtig gulden. 
Op ooldejaorsaovend 1802 verdielde de ben-

De bende van Jan Hut, anonieme tekening 
uut et boek van Jacob Hepkema

Mr. Jan Albert Willinge loofde 500 gulden uut

4   De harbarg was doedertieden mit de zaodmeule en bakkeri’je et ienige wat in de Blesse Buirte an de weg van Zwolle naor 
Liwwadden ston. Laeter gruuide de Blesse Buirte uut tot De Blesse.

de et steulen spul in de hutte 
van Johannes Meelis, nog een 
aandere Kompeni’jster kam-
meraod van Hut. Mar veurdat 
zi’j dat deden, dronken de 
mannen eerst nogal wat 
borrels. Deurdat et d’r nogal 
wat luudruchtig an toe gong, 
heurde de buurvrouw Grietje 
Durks de schurken praoten 
over de overval op ’e Blesse.

Doe de Berkoper laandheer 
mr. Jan Albert Willinge5 dan 
ok een beloning van 500 gulden (now zoe'n 
dikke 3700 euro) uutloofde om de bende 
van Jan Hut op te pakken, gong Grietje as ’n 
haeze naor de veldwaachter. Zo kwammen 
de mannen in de gevangenis van Et Vene 
telane. Daor wus Johan Ebels te ontkommen. 
Zien voetstappen in de sni’j wodden nog 
wel weerommevunnen bi’j de greven van 
Andreas en Collé in Peperge. Mar daornao 
was Ebels in gien velden of wegen meer  te 
zien. Hi’j zal wel weer naor Bodegraven gaon 
wezen.
En och heden nog an toe, angeefster Grietje 
Durks en heur man Gosse Oenes Kort gon-
gen mit de beloning van Willinge flink an 
de zwier. Zi’j trakteerden iederene die zi’j 
tegenkwammen op ’jenever mit stroop’. Doe 
et geld op was, kwammen ze - zeker nogal 
wend an alle riekdom - zels op et dievepad. 
Gosse steul vee uut een stok laand en Grietje 
et tinnen branewienskoppien van uutgere-
kend de heit van Jan Hut!

Jan Hut sturf op 5 feberwaori 1803 an de galg 
op et Galgeveld van Liwwadden. Veur et zo-
veer was, zee hi’j mit de stroppe al om ’e hals: 

‘Ik bin schuldig. God wees mi’j genaodig’. Een 
protte ni’jsgierige Stellingwarvers kwammen 
naor et gebeuren toe te kieken. En daor was 
ok Jacobjen Dalsma, de wedevrouw van de 
harbargier van De Blesse, bi’j!
Jonge Mathijs, grote Reinder en Alle Harmens 
ondergongen zeuventien daegen laeter 
etzelde lot.

Aj’ nog wat meer lezen willen over Jan Hut en 
zien bende, dan kuj’ terechte bij de volgen-
de geschriften. Jacob Hepkema van Et Vene 
schreef, onder de schoelname Frisius, een 
boek over Jan Hut.6 Daor maekte Rink van der 
Velde laeter nog een historische roman van, 
schreven in et Fries.7 Van oktober 1975 tot fe-
berwaori 1976 maekte Jannes Willem Nijholt 
een fulieton van vuuftien ofleverings over 
Hut in et weekblad Stellingwerf.8 Dat vertelsel 
gong ok uut van et boek van Hepkema.

Et Galgeveld van Liwwadden

5   Mr. Jan Albert Willinge (1760- 1839) was as laandheer eigener van een tal pachtboerderi’jen  in Berkoop. Hi’j was van 1815 
tot zien dood grietman (burgemeester) van Oost-Stellingwarf.

6   Jacob Hepkema (1845- 1919) was de oprichter van et Ni’jsblad van Frieslaand (‘De Hepkema’). Om 1915 schreef hi’j Jan Hut, 
een oude historie uit de naaste omgeving. Daorbi’j maekte Hepkema gebruuk van oolde gerechtsboeken van Schoterlaand 
en West-Stellingwarf. Et boek wodde in 1974 nog es uutgeven. 

7  Rink van de Velde, Jan Hut, 1989, Drachten/ Liwwadden. Zie ok de Liwwadder Kraante van 7 juli 1989.
8  stellingia.nl, zuken: jan hut.

W ie as Berkoop gien prachtig dörp 
vint, is d’r warschienlik nog nooit 
west! Doe ik daor veur de eerste keer 

kwam, jaoren leden, wa’k op stuit verliefd. Ik 
hadde et gevuul as wa’k in een Verkadealbum 
stapt. Dit was et dörp van mien dromen! Lae-
ter he’k me pattie keren ofvraogd waoromme 
ik Berkoop now zovule mooier vun as alle 
aandere dörpen die ik an die tied toe kend 
hadde. Et antwoord weet ik eins nog de hiel-
tied niet. Berkoop is gewoon een dörp zoas 
een dörp heurt te wezen! De Friezen zeggen 
dat de karke midden in et dörp staon blieven 
moet. Mar mennig dörp in Frieslaand het dat 
niet zo goed op odder! Berkoop liekewel wél, 
daor staot de karke sekuur op et goeie plak, 
midden in et dörp, sekuur op et plak waor as 
een karke heurt te staon! En dan ok nog es in 
een perfekte harmonie mit zien omgeving: de 
lieflike husies van de Willinge Prinsstraote, et 
kefé, de pasteri’je en dan nog et veurnaeme 
‘Vredewoold’. Alles klopt as een busse. Dat 
daoromme een dörp, zoas een dörp heurt 
te wezen! En dat was mit de meensken waor 
ik as jonge huusdokter in dat dörp mit in de 
kunde kommen zol krek lieke goed et geval!

Neme now Sietske mit heur witsteven schölk 
en gerute bloese. Dat kon toch muuilik iene 
aanders wezen as de wiekzuster van et Grune 
Kruus! Daor koj’ je niet an vergalopperen!
Sietske hadde in ‘heur’ Grune Kruusgebouw 
et beheer over een grote veurraod krukken, 
potstoelen en beddeverhogers. Alles mit 
mekere haost genoeg veur een veldhospitaol. 
Vergeerderen, daor deden Sietske en ik niet 
an. De kommenikaosie beston uut kotte mit-
dielings over en weer, en dat warkte merao-
kelse goed! Sietske kon wel een mopperkont 
wezen, dat wel. Veural as et min weer was en 
zi’j foeterende op een oolde vrouwludefiets 

heur ronte deur et dörp dee. Laeter, doe ze 
krebentig wodde, reed ze, nog de hieltied 
foeterende, op een Solex. Heur gefoeter 
wodde pas minder, doe ze een lochtigblauwe 
Daf anschaft hadde. Die bujjen van Sietske 
hebben grif heur reden had, mar gieniene 
hadde et d’r over, want iederiene was wies 
mit heur, ik ok. Wi’j wussen allemaole dat ze 
een hatte van goold hadde en veur iederiene 
klaor ston... Een wiekzuster zoas een wiekzus-
ter dus heurde te wezen.
Zoks gul krek lieke goed, mar dan weer 
aanders, veur Rooie Willem, de jachtopziener 
mit zien indrokwekkende rooie snor en zien 
grune pak van Staotsbosbeheer. Zoj’ him bi’j 
toeval integen kommen in de bos dan koj’ 
muuilik om him henne. Vlochten kon dan niet 
meer! Hi’j zol je zonder mekeren vraogen wat 
aj’ van doel weren in disse bos. Nao een piep-
vol praot te hebben, moch ie dan jow weg 
weer vervolgen. Mar dan wel mit permissie 
van Willem! Meer jachtopzieners bin ik nao 
Willem niet meer tegenkommen. En krek zoas 
dat veur Willem gul, zo was et ok bi’j Koop, 
de oolde streuper! Intied flink op leeftied en 
last van rimmetiek, kregen deur alle koolde 
en deurwiekte naachten tiedens et streupen 
in de bos, woonde hi’j in een kleine, vervalen 
klinte diepe verscheulen in de Lendebos. 
Koop hadde niet vule mit meensken op en 
mit et streupen was et wel zoe’n betien klaor, 
al wus ie daj’ bi’j him, wat dat angaot, altied 
een slag om de aarm holen mossen. Koop 
dee d’r et zwiegen toe as ik mit him praot-
te. En as hi’j mi’j bescheid gaf dan dee hi’j 
dat liever mit twie as mit drie woorden of. 
Daorbi’j altied op schrikachtige wieze om him 
hennekiekende, asof Rooie Willem him nog 
altied aachter de vodden zat. Zoaj’ dat van 
een oolde streuper verwaachten zollen...
Dat is zoas ik Berkoop in mien onthoold be-

Rob Zethoven

Haagse bluf

were: een dörp zoas een dörp heurt te wezen 
en meensken die deden wat aj’ van heur 
verwaachten mochten. Ik was die meensken 
alliend nog mar in boeken tegenkommen. 
Om kot te gaon: veur een jonge huusdokter 
mit gevuul veur romantiek en een veurliefde 
veur et plattelaand een idiaal warkgebied. 
Eins klopte alles!

Vrouw Lazonder
Of zoks ok van Vrouw Lazonder, mien ni’je 
pesjente, zegd wodden kon vul nog te be-
zien. Ze was kotleden daelestreken op Bekhof 
en kwam, zoas ik begreep, uut Den Haag. 
Veurdat zi’j naor Bekhof verhuusde hadde 
Vrouw Lazonder daor meer as veertig jaor 
woond, tegere mit heur man, doe die nog 
leefde, op de deftige Laan van Meerdervoort 
in Den Haag. Heur huus daor was hiel groot 
en veurnaem, zoas meer huzen in Den Haag. 
De vloeren weren van marmer en de rae-
men hiel hoge. Mar et huus was nooit heur 
eerste keuze west, want zi’j hul now ienkeer 
meer van tunen mit hiel vule bloemen en die 
weren d’r niet op ’e Laan van Meerdervoort. 
Ze dee et veural veur heur man, die een be-
langrieke baene hadde bi’j de ambassade en 
dat bedudede dat zi’j thuus riegelmaotig veul 
deftige gaasten ontvangen mos. Ok al hadde 
ze d’r niet veur keuzen: zi’j was de perfekte 
gaastvrouw! En as d’r es weer een ‘high tea’ 
orgeniseerd wodden mos, dan was ze op 
heur besten! De kaemers in et grote huus 
wodden versierd mit de prachtigste boeket-
ten en zi’j zorgde d’r veur dat et de gaasten 
nargens an ontbrak. Et mooiste Wedgewood-
servies en et mooiste kristal wodden uut de 
kaaste haeld. De beste en duurste soorten 
sherry wodden d’r dan inschonken. Ze hadde 
veur iederiene een vrundelik woord, somstie-
den in et Fraans want dat was veurnaem! Op 
zokke daegen was zi’j et straolende middel-
punt en as de stemming et toeleut, speulde 
ze op et aende van de receptie nog een prelu-
de van Chopin op ’e zwatte Steinwayvleugel... 
Bi’j et ofscheid wodde ze op beide wangen 
tuut en zi’j kon dan hiel arg genieten van alle 

komplementen van de gaasten die op huus 
an gongen en die dan in veurnaeme volzin-
nen mekere de loef perbeerden of te stikken 
om de gaastvrouw de hemel in te priezen. 
Dat weren nog es mooie tieden! Hiel veur-
naem, mar ok wel arg drok en vermuuiend!                                                                                   
Gelokkig was d’r nog et twiede huus an 
Bekhof in Berkoop, waor as de femilie heur 
een peer weken in et jaor vertreden kon om 
een betien op aosem te kommen van al die 
Haagse drokte!

Bekhof
Op Bekhof in Berkoop hadde de femilie 
Lazonder een tal jaoren eerder een kleine 
boerderi’je kocht mit ruumte veur een tuun 
mit bloemen. Daor geneut Vrouw Lazonder 
dan hiel arg van de stilte en de bloemen in 
de tuun, as zi’j mit heur man, doe hi’j nog 
leefde, op et kleine terras zat en zi’j tegere 
geneuten van een heerlike dreuge Sauvignon 
Blanc of van een goed glas dreuge sherry... 
Mar an al dat moois kwam rempend een 
aende doe heur man onverwaachs uut de 
tied raekte. Even hadde zi’j niet weten hoe 
as et now veerder mos, mar dat hadde niet 
lange duurd, want Vrouw Lazonder was niet 
van et soorte dat lange bi’j de pakken daele 
zitten gong. Dat daoromme verkocht ze et 
grote huus an de Laan van Meerdervoort, leut 
alle schilderi’jen en foto’s die heur dierber 
weren inpakken en verhuusde alles, ok de 
Steinwayvleugel, naor de kleine boerderi’je 
an Bekhof in Berkoop, waor zi’j mit heur 
man zoveul mooie uren deurbrocht hadde. 
Ienkeer in Berkoop hadde zi’j mitien an de 
plaetselike geragehoolder in heur veurname 
Haagse aksent vraogd of hi’j niet een geschikt 
bosschoppeautogien veur heur staon hadde. 
En die hadde hi’j vanzels, want de wiekzuster 
was krek mit pensioen: et wodde dus een 
lochtigblauwe Daf!
In et dörp wodde, zoas dat gebrukelik is, 
praot over de ni’je bewoonster an Bekhof. 
Een veurnaeme dame, vertelde men, die heur 
bosschoppen dee in de auto van de wiek-
zuster! Wel vremd was dat ze heur de laeste 

weken niet meer zien hadden. Ok hadde ze 
al een stokmennig keer bi’j de kassa van de 
supermark heur bosschoppen vergeten mit 
te nemen. Pattie zeden dat ze lichtkaans an et 
dementeren was! Ik besleut daoromme mar 
es op ’e bonnefooi bi’j heur daele te gaon.

Et gesprek onder de vleugel
De lochtigblauwe Daf die ik nog van Sietske 
kende was et eerste wat mi’j opvul, doe ik 
op Bekhof ankwam. Hi’j ston liekewel mid-
denin van wat daorveur een rozepark west 
was. Van de buxushede daor ommetoe was 
al hielendal niks meer over. Naodat ik lange 
anbeld hadde mar gien reaksie kreeg, besleut 
ik om mar gewoon in huus te gaon. De deure 
was ommes ok niet op slot. De gang ston vol 
mit deuzen, die bliekber nog uutpakt wod-
den mossen. De woonkaemer hadde nog et 
meerste vot van een winkel in twiedehaans 
spullen, en die stiefvol ston, zodaj’ d’r haost 
niet meer lopen konnen zonder wat omme te 
stoten. 
De muren hongen vol mit schilderi’jen, 
waorbi’j mit naeme ien schilderi’je in et oge 
vul, omreden et niet alliend hiel groot was, 
mar ok nog es hielemaole zwat. In de mid-
den van de kaemer ston een grote vleugel 
mit daornaost twie Chesterfield stoelen. En 
veur zoveer d’r in de kaemer nog wat ruumte 
overbleven was, wodde die opvuld mit uut-
bundige boeketten keunstbloemen, zodaj’ 
d’r uuteindelik je kont haost niet meer keren 
konnen. Ik begon me intied wel of te vraogen 
of Vrouw Lazonder aenlik wel thuus was. Mar 
de zwaore locht van roekersgoed die as in de 
kaemer hong verraodde heur anwezighied en 
et kon haost niet aanders as dat ze niet veer 
vot was... Juust op et mement dat ik van doel 
was om weeromme naor de praktiek te gaon, 
heurde ik tot mien verrassing inienen een 
stemme argens van onder de vleugel weg. 
‘Goeiemorgen, dokter Van Zethoven, kan ik 
jow een plezier doen mit een sherry?’ 
Tot mien grote verbaozing trof ik Vrouw La-
zonder onder de vleugel an, die daor lag asof 
et de gewoonste zaeke van de wereld was! 

‘Nee, daankewel,’ gaf ik bescheid, toch wel 
slim schrokken. ‘Mar hoe kommen jow onder 
die vleugel te lane, Vrouw Lazonder. Bin jow 
misschien valen?’ 
‘Zeker niet, ik lag hier gewoon evenpies te 
bekommen,’ zee ze, en doe blieken dee dat 
ze ondaanks et bezuuk van heur ni’je huus-
dokter niet van doel was om overaende te 
kommen, bin ik mar naost heur onder de 
vleugel liggen gaon.
Ik wol mien onderzuuk naor heur geestelike 
doen en laoten eerst veurzichtig anpakken. 
‘Wat een prachtige schilderi’je hebben jow in 
de kaemer hangen,’ zee ik, wiezende naor et 
zwatte schilderi’je. ‘Friese peerden bi’j naach-
te, liekt me zo toe.’ 
Mar et grappien dat ik zels best wel aorig vun, 
kon Vrouw Lazonder beslist niet warderen. 
‘Neem me niet kwaolik, dokter! Jow praoten 
over een beroemd schilderi’je. Dit is ‘Poolse 
stad bi’j naachte’, van de Haagse schoele! 
Kennen jow dat niet? Niet best! Van een 
dokter hadde ik dat niet verwaacht! Ik zal jow 
doukies wel even de katalegus zien laoten!’ 
‘Neme me niet kwaolik, dat wus ik niet,’ zee 
ik. Et ston ien-nul veur Vrouw Lazonder! 
Dus besleut ik et mar wat dichterbi’j huus te 
holen. ‘Speulen jow nog wel es op ’e vleugel,’ 
vreug ik, wiels ik naor boven wees. ‘Chopin 
of zo, of Rachmaninoff?’ Dit laeste veural om 
marken te laoten dat ik mien klassiekers ok 
best kende.
Vrouw Lazonder keek me now mit een hiele 
verontweerdigde blik an. ‘Mien beste dokter 
Van Zethoven. Neme mi’j niet kwaolik: ik 
speul elke dag nog mien chromatische toon-
ladders!’ 
Ik hadde gien idee wat chromatische toonlad-
ders weren en neteerde twie-nul veur Vrouw 
Lazonder! ‘Wat prachtig,’ zee ik, mar wol nog 
niet opgeven. Ik mos even an de kiender in et 
dörp daenken wiels zi’j daor mit heur Daf de 
weg onveilig maekte... ‘Doen jow nog hieltied 
jow bosschoppen mit de auto, Vrouw Lazon-
der?’ 
‘Jawisse, dat gaot nog hiel goed, dokter Van 
Zethoven,’ gaf ze bescheid. ‘Gister nog kree’k 

een komplement van mien buurman da’k 
altied zo mooi rechtop aachter et stuur zit!’ 
Domme vraoge van mi’j, bedocht ik me, mar 
de staand ston intied wel op drie-nul! En 
doe dee ik et meerst onneuzele wat aj’ doen 
kunnen aj’ van doen hebben mit een Haagse 
dame: ik vreug naor heur leeftied! 
Mit heur antwoord leut ze niks van mi’j over. 
‘Zoas jow weten, mien lieve dokter Van 
Zethoven, heuren jow een dame op mien 
leeftied nooit te vraogen naor heur leeftied! 
Mar goed, ik wil jow wel verklappen da’k 
geboren bin in 1912, en in de kraante daor 
op ’e taofel kun jow zels wel zien welke dag 
et vandaege is. Rekenen jow et dan zels mar 
uut.’ 
Dat was dus vier-nul en ik zag dat Vrouw La-
zonder daor zichtber mit inneumen was.
‘Zuwwe dan now mar an de sherry,’ zee 
ze inienen, wat meer bedoeld was as een 
opdracht dan as een vraoge. ‘Dan gaon we 
now nog evenpies gezellig doen, mar dan 
liever gien muuilike vraogen meer, mien lieve 
dokter Van Zethoven.’ 
Boven verwaachting vlot kwam ze inienen 
in de bienen, schonk zonder mi’j te vraogen 
een glas sherry in en ok iene veur heurzels en 
gong doe zitten in iene van de twie Ches-
terfield stoelen naost de vleugel. Ze leefde 
zichtber op en begon honderduut te praoten, 
mit naeme over heur tied in Den Haag. Et was 
asof ze weer de gaastvrouw was op iene van 
heur beroemde high-tea’s. Toch was bi’j mi’j 
now wel et kwattien valen dat Vrouw La-
zonder gien honderd punten meer was. Mar 
wat me in et biezunder raekte was de wieze 
waorop zi’j mit veul Haagse allure de veur-
gevel overaende perbeerde te holen van een 
veurnaem paand, waorvan et aachterhuus 
intied al eernstige sleetsighied vertoonde. 
Muuilike vraogen hebbe ik niet meer steld, 
dat et wodde toch nog smoek en was et glas 
sherry eerder op as dat wi’j deurhadden...
‘Bonjour, mon amice,’ zee ze, doe ik heur ver-
telde da’k weer op ’e praktiek angong. 
‘Au revoir, madame,’ gaf ik heur bescheid, ‘en 

ik daank jow veur jow gaastvri’jhied die ik arg 
op pries stelle!’ 
Doe zag ik heur glunderen en ik was bliede 
dat te zien, want ik begreep wel dat ik heur 
de kommende tied nog vaeker zien zol...

Roely Bakker

Luuster
luuster,

heur ie wel?

heur ie hoe de liester fluit?

kiek es,

ziej' wel?

ziej' dat de seringe bluuit?

't is meitied

voegels nusselen

gruun spruut uut

zunnestraolen tuten

plaanties wakker

en ieje?

en ikke?

wi'j?

we blieven op bedde

't is zundag, we hebben vri'j

mar luuster…

O p 2 juli 2018 kreeg ik vesite van Gerard 
van Klaveren die in juni 2017 ofscheid 
neumen hadde as burgemeester van 

West-Stellingwarf. Hi’j was in gezelschop van 
Hans Breukel, de kultuurambtener van diezel-
de gemiente. Van Klaveren vreug me die dag 
as ik vier gedichten schrieven wol over et ne-
tuurgebied Rottige Miente in de Westhoeke 
van West-Stellingwarf. Die gedichten zollen 
dan op stienen plaeten weergeven wodden 
en een plakkien kriegen in die schitterend 
mooie streek. Dat zol dan in wezen zien kedo 
wezen van gemienteraod en bevolking.

Ik was niet echt van plan en schrief nog 
gedichten. In 2017 kwam mien laeste dicht-
bundel De overkaant van et waeter uut, mar 
dit anbod was te mooi en slao et zomar of. 
Vandaor da’k d’r over naodocht hebbe waor 
die gedichten over gaon moeten zollen. Daor 
wa’k trouwens wel aorig gauw uut. In ieder 
geval over et gebied zels. Hoe mooi as et daor 
is, mar ok over et minder mooie van vroeger. 
De aarmoede, et hadde vrotten veur mar een 
peer luzige centen. En vanzels over een visker 
en... de bekende schilder Dirk Kerst Koop-
mans die daor indertied in een tente woonde.
En doe bin ’k begonnen en schrief de vier 
gedichten. Ze mochten niet al te lang wezen, 
die opdracht ha’k mitkregen. Van Klaveren 
hadde et over gedichten van vier regels, zoas 
et gedicht van me dat in de bestraoting van 
et Centrumplein van Wolvege ligt. Mar ik kon 
beslist niet in vier regels zeggen wa’k zeggen 
wol. Et bin dus gedichten van acht of negen 
regels wodden.

Ik hebbe nooit makkelik gedichten schrieven 
kund, dat was altied een hiele opgaove. Hoe 

vien ik goeie en mooie woorden veur wat a’k 
zeggen wil? Soms ha’k wat schreven en wa’k 
d’r best tevreden over, mar a’k et dan een dag 
laeter weer bekeek, zag ik drekt dat et zo niet 
kon. Dat d’r te vule sloppe zinnen in zatten en 
pattie woorden niet goed genoeg weren. En 
dan begon ik weer opni’j, totda’k uuteindelik 
wel tevreden was. D’r in ieder geval van over-
tuugd was da’k et echt niet beter kon.
Zo is et mit disse gedichten ok gaon. Et was 
best een hiele hijs. Zoas altied he’k ze lezen 
laoten deur kammeraod Ingmar Roerdink-
holder. Die kikt al jaoren mien romans en 
gedichten nao, is venienig mit de rooie penne 
en speert me nooit. Zoks is hiel goed. Van him 
neem ik dingen makkelik an omda’k viene dat 
hi’j d’r zicht op het en me wist op dingen die 
mezels ontkommen binnen.

Op 24 september 2018 trof ik kultuuramb-
tener Hans Breukel en Roel Vriesema van 
Staotsbosbeheer in De Tentepolle, et gebouw 
van Staotsbosbeheer an de Pieter Stoeve-
zaandweg in Ni’jtriene. We bin morgens mit ’n 
drienend et netuurgebied ingaon en hebben 
plakken uutzocht waor de stienen mit de ge-
dichten et beste liggen kunnen zollen. Gerard 
van Klaveren kon d’r niet bi’j wezen, die was 
intied tiedelik burgemeester van et overzeese 
gebiedsdiel Amelaand wodden. We hebben 
die morgen de plakken uutzocht en laeter is 
alles goedkeurd op et gemientehuus. 
Op 9 april 2019 biwwe et gebied weer in 
west, now mit manluden van de gemiente 
d’r bi’j die de stienen plaeten te plak leggen 
mossen.
Stienhouweri’je Fransen in Et Vene het de 
stienen maekt, ze bin te plak legd, en op 
11 meie 2019 was et dan zoveer. 

Johan Veenstra 

Et laand waor de tied weerspiegelt  
in et waeter

Een bi’jienkomst in De Tentepolle en een kui-
ertocht naor de plakken daor de gedichten 
Visker en Geheim liggen. 

De meensken kun now dus lezen wat a’k 
schreven hebbe. Lao’we mit mekeer de 
gedichten mar even ien veur iene bi’jlanges 
gaon. We beginnen bi’j et parkeerterrein an 
de Pieter Stoevezaandweg mit et infermao-
siebod van Staotsbosbeheer. Van daor lopt 
een kuierpad aachteruut et netuurgebied 
in. Daor ligt et gedicht Geheim. Vroeger was 
dit gebied naogenoeg ofsleuten van de 
butenwereld en nog kuj’ d’r allienig mar op ’e 
fiets of lopende kommen. Veur mi’j is dit een 
betien een geheimzinnig laand.

Geheim

Dit is een laand waor de tied
weerspiegelt in et waeter,
de wiend een verhael vertelt,
om de oolde tenten roest
as vleermoezen in twiedonker
cirkels vliegen deur de locht.
Luuster naor de woorden en
ontdek staorigan et geheim.

Bi’j de Scheenesluus ligt ok een stienen plae-
te. Hier was in vroeger tieden de harbarg De 
laatste stuiver en wodden grif vusen te vule 
centen ommezet in draank. Et oolde huus is 
de laeste jaoren mooi opni’j opbouwd. Et is 
now een B&B en het gelokkig dezelde naeme 
hullen. Daoraachter staot de prachtig reste-
reerde meule De Rietvink. 
Hier bi’j de sluus, vlakbi’j et waeter, ligt et 
gedicht Schippersvrouw. Een gedicht over et 
hadde wark van eertieds. De schippersvrouw 
die de turf in et schip loegt. Et bestaon was 

Johan Veenstra vertelt over iene van zien gedichten

zwaor en drege. Ze hadde heur lichtkaans 
meer van et leven veurstelt, mar d’r is een 
groot wonder onderweg.

Schippersvrouw

Heur dromen bin indertied
mitneumen deur de voegels.
Heur verlangst wodde keerd
deur de deuren van de sluus.
Mar soms vernemt ze zomar
een glimpien van et wonder.
Strikt ze fluusterende even de
haand over de boek en loegt
dan de turf weer in et schip.

De Scheene stroomt wondermooi deur dit 
prachtige gebied. Et waetertien schient in 
vroeger daegen greuven te wezen, mar veur 
mi’j is et een reviertien. Awwe over et fietspad 
in de richting van Munnikeburen gaon, staot 
d’r een prieelachtig infermaosiegebouwgien 
van Staotsbosbeheer an et waeter. In dit 
gebouwgien ligt de stienen plaete mit et ge-
dicht Visker. Een visker die de foeken uutzet 
het, weer naor huus toe veert, en hoopt op 
een flinke vangst.

Visker

An ’t aende van de dag roeit
hi’j mit kalme slag naor huus.
Aachter him verdrinkt de zunne
in et doodstille waeter.
Strikt et laeste locht deur
de toppen van de bomen.
Een voegel zingt dwas deur de
naacht naor de vroege morgen
as hi’j de foeken weer leegt.

Et vierde gedicht ligt an et aende van de 
route. Bi’j et karkien van Munnikeburen 
eindigt et fietspad en koj’ op ’e deurgaonde 
weg. Mar... hier kan vanzels ok krek zo goed 
et begin van de route wezen! Et gedicht hiere 
gaot over de bekende Stellingwarver schil-
der Dirk Kerst Koopmans (1906-1998). Hi’j 
schilderde hier in vroeger daegen et laand en 
de meensken om him henne. En... hi’j zag dat 
et goed was.

Schilder

Hi’j varft in zaachte kleuren
de meensken van zien laand
en lat ze streek veur streek
veur altied veerderleven.
Mar pas as een psalm uut
et kleine karkien wiederop,
speuls as een veertien deur de
locht zweeft, keurt hi’j zien
wark en zicht dat et goed is.

De gedichten daor a’k zin veur zin en eins 
woord veur woord op ommezwoegd hebbe, 
bin de wereld ingaon en liggen now in ien 
van de mooiste streken van de Stellingwar-
ven te pronke en dat vien ik een grote ere!

Jelle Roorda

De buurtschop Euverburen

E t dörp Steggerde het twie dörpskernen die ongeveer een kilemeter van mekeer liggen: 
Steggerde-vaort en Steggerde-karke. Ok het et dörp twie buurtschoppen: Euverburen 
en Zeuvenroeden (zie De Ovend, nr.4, augustus 2018). De buurtschop Euverburen ligt 

an de Pepergeweg; kommende van De Blesse of richting Noordwoolde koj’ nao zoe’n 1,4 
km uut in Steggerde-karke. Gaoj’ tegenover de kattelieke karke de Ericaweg (de vroegere 
Kerklaan) op, dan koj’ nao vuufhonderd meter uut in de buurtschop Euverburen.

Diel van de Schotanuskaorte uut 1718, waor Euverburen as ‘Over Buiren’ op angeven staot

Een betien ofgelegen, midden in een kerakte-
ristiek coulisselaandschop van stokken bouw 
en laand mit prachtige grune hooltwallen en 
bos ligt de oorsprong van de buurtschop Eu-
verburen. Aj’ daor kommen hej’ et gevuul dat 
op dit romantische en idyllische plak de tied 
letterlik stillestaon het. De buurtschop kent 
een lange en biezundere geschiedenis, die in 
dit artikel beschreven wodt. 

Oorsprong buurtschop 
De oorsprong van de buurtschop Euverburen 

hoolt nauw verbaand mit et verbod op et 
uutoefenen van de rooms-kattelieke gods-
dienst nao de reformaosie. Hierover zo meer.  
In et jaor 1448 ontston de perochie Stegger-
de, as dochter van de kattelieke moederpe- 
rochie ‘Sint Clemens’ in Stienwiek. De eerste 
(hoolten) karke van Steggerde het vermoe-
delik zoe’n driehonderd meter noordeliker as 
de Hervormde Karke van vandaege-de-dag 
an de Steggerdeweg staon. Die karke was 
indertied wi’jd an Sunt Frederik van Hallum. 
Disse Frederik van Hallum was de stichter 

DeOvend_juni2019_binnenwerk.indd   19 15-05-19   09:06



20  DE OVEND

van et klooster Mariengaarde in Hallum; hi’j 
wodde daor om 1125 henne geboren en is d’r 
tot 1175 pastoor west. 
In de Middelieuwen heurden alle kristenen 
van West-Europa bi’j de Rooms-Kattelieke 
Karke. Et idiaal was doe: ien kristenriek. Mar 
die gedaachte kwam in geveer deur verschil-
lende vosten die heur an de macht van de 
paus van Rome onttrekken wollen en deur 
ni’je opvattings rond et geleuf. De behoefte 
an godsdienstvri’jhied gruuide butendat deur 
misstanen in de bestaonde karke, zoas et 
slechte morele veurbeeld dat sommige gees-
teliken gavven, geldzucht mit de verkope 
van oflaoten die inspeulde op ’e aangst van 
geleuvigen veur de hel en et toeschoeven 
van hoge karkelike ambten an onbekwaome 
personen. Uuteindelik leup dit uut op een 
grote opstaand, de reformaosie van 1580. 
De kattelieke eredienst wodde doe verbeu-
den en priesters en bisschoppen verbannen. 
In Frieslaand wodde deur de Staoten bi’j 
risselusie op 31 meert 1580 bepaold dat ‘de 
inkomsten der pastorie-, vicarie-, prebende- 
en kosteriegoederen sullen worden gecon-
verteert en gekeert tot onderhoudinge van 
eerlicke Predicanten, Schoolmeesters, ende 
alimentatien ende onderhoudenisse van den 
Nooddruftigen, ende ad alies pias causas’.1 

Om kot te gaon: in feite was dat et in beslag 
nemen van karkelike bezittings, waorbi’j de 
Staoten beslisten over de wieze van ni’je 
bestemmings en et beheer deur predikaan-
ten, schoelemeesters en zo, mar niet over et 
eigendom.
Ok in Stellingwarf wodde et pebliekelik 
uutoefenen van de rooms-kattelieke gods-
dienst verbeuden, naodat preens Maurits 
as kaptein van et Staotse leger (en ok bond-
genoot van de Friese stadhoolder Willem 
Lodewiek van Nassau) de stad Stienwiek in 

1592 op ’e Spanjaarden veroverd hadde. De 
protestaanse (geriffermeerde) godsdienst 
kreeg een beveurrechte staotus. Ok de dörps-
karke van Steggerde wodde in beslag neu-
men en an de protestaanten veur ’et gebruuk 
en genot’ toewezen.2 
D’r ontston een ni’je protestaanse karkelike 
orgenisaosie, waorbi’j Blesdieke, Peperge, 
Steggerde, Vinkege, Noordwoolde en Buil een 
gemiente vormden. Zi’j hadden in 1591 ge-
zaemelik een eerste protestaanse predikaant, 
dat was Marten Evers Kuiper.

Pater Becker sticht een schoelkarke  
Op et plattelaand wodde nao de reformaosie 
et kattelieke geleuf op sommige plakken in 
et geheim, in zonuumde schoelkarken (laeter 
‘schuurkarken’ nuumd) beleden. Krek over de 
perveensiegreens mit Overiessel, in Vollenho-
ve en Stienwiekerwoold, wodde et kattelieke 
geleuf op mar een peer plakken meer toe-
staon, tegen betaeling van belastinggeld (as 
erkenning dat men deur de overhied accep-
teerd wodde) an de Landdrost van Vollenho-
ve. De meensken kwammen in Stienwieker-
woold bi’j mekeer op ’e boerestee De Slothof 
te Gelderingen, eigendom van een veurnae-
me kattelieke femilie. In Stellingwarf wodde 
et verbod op et belieden van et kattelieke 
geleuf wat minder scharp hanteerd. De per-
veensiegreens fungeerde lange tied as een 
soort van laandsgreens, ommes op basis van 
de in 1579 sleuten Unie van Utrecht gongen 
sund 1583 de Zeuven Verienigde Nederlanen 
elk heur eigen weg, feitelik as onofhaankelike 
staot mit een autonoom beleid. In de 17e 
ieuw nammen daoromme kleine groepies 
kattelieken vanuut et Laand van Vollenhove 
(now de gemiente Stienwiekerlaand) heur 
toevlocht in schoelkarken vlak over de Friese 
greens, zoas boerderi’je De Blauwhof bi’j 
Sliekenborg en een boerderi’je De Lagebroek 

1   Mr. W. Heineken, De Rechtstoestand der kerkelijke goederen bij de Hervormden. Amsterdam, J.C. Loman Jr. 1873. 
2   Pas ieuwen laeter in de Napoleontische tied (1795-1813) en in 1866, bin bi’j schikking of soms mit geweld karkelike goede-

ren of foonsen in hanen kommen van de gezaemelike bewoners van et plak. In et zuden weren dat meerstentieds kattelie-
ken en boven de grote revieren en in et noorden veural naor hervormden en deupsgezinden, neffens Mr. W. Heineken. 

vlakbi’j de karke van Blesdieke.  
As gevolg van een konflikt in Stienwieker-
woold kwam d’r in 1657 een zekere pater 
Becker in Steggerda. Neffens een overleve-
ringsverhael trok hi’j in bi’j een oolde vrouw 
en begon hier illegaol van heur huus uut kat-
telieke karkelike aktiviteiten te orgeniseren. 
Zi’j woonde nogal ofgelegen, zoe’n vuufhon-
derd meter an de zunnekaante van de Bin-
nenweg (now Pepergeweg) vlakbi’j de per-
veensiegreens. Dit was in overienstemming 
mit de wetten van die tied, waor in ston dat 
een schoelkarke veer van de eupenbaore weg 
staon mos, zodat de protestaanten d’r gien 
anstoot an nemen konnen. De daorop vol-
gende jaoren kwammen hier meer geleufs-
genoten en sleuten veural (van oorsprong) 
kattelieke femilies uut de omgeving heur an. 
Al in 1685 was d’r spraoke van een kleine 
schoelkarke die van Stienwiekerwoold uut 
bestuurd wodde. In 1693 wodde et een zels-
staandige ‘statie’, mit een eigen priester. Een 
‘statie’ is de benaeming van een perochie in 
opbouw tiedens de periode van de repressie 
van de kattelieke karke. Onder West-Stelling-
warf vullen de staties: Steggerde, Hooltpae 
en Wolvege. In 1759 wodde een ni’je, sobere 
schoelkarke bouwd, een schure, mit beneden 
de peerden en boven de karkeruumte. De 
priester woonde intied in een klein anbouwd 
woonhuuus. In die tied beuden zonuumde 
’klopzusters’ de priesters ondersteuning in de 
staties. Zo weren o.e. Margaretha Rodgers en 
Walburga Joustra tegen et aende van de 18e 
ieuw klopzuster in de statie Steggerde-Eu-
verburen. Klopzusters, oftewel geestelike 
maegden, voerden taeken uut veur de koster, 
gavven (godsdienst)onderwies, zorgden veur 
aarme meensken en zieken en deden wat wi’j 
now pasteraol wark numen. 

Betekenis naeme 
De naeme van de buurtschop kommen we 
veur et eerst integen op een kaorte van 
1718 (Schotanus), doe nog schreven as ‘Over 
Buiren’, mar hi’j is veul oolder. D’r wodt wel 
docht dat Euverburen zien naeme te daanken 

het an de ligging. De bebouwing ligt ommes 
dichte bi’j de greens mit Overiessel, zodaj’ 
daor letterlik je ‘overburen’ mit bedoelen kun-
nen. Et hyponiem ‘buren’, buere, bure, bura, 
boer, buorren en buurt het van oorsprong 
de betekenis van verstarking, bescharming 
tegen et waeter, bescharmde hoogte. Ok dit 
kan een verwiezing wezen naor de oorsprong 
van de naeme Euverburen, as ‘stee aan gene 
zijde van de hoogte’, zoas et op dat plak om-
mes et geval is. 

Al 265 jaor et centrum van de 
rooms-kattelieke gemienschop   
In de loop van de 19e ieuw wodde de laan-
delike overhied wat soepeler tegenover 
aandersdaenkenden, zodat ok de kattelieken 
meer bewegingsvri’jhied kregen. In 1839 
kregen de kattelieken in Steggerde toestem-
ming een eigen karke te bouwen. Die kwam 
in Steggerde-Euverburen naost de schoelkar-
ke te staon. Disse karke wodde opdreugen 
an Frederik van Hallum; die zien zalighied 
wodde in 1728 formeel bevestigd, deurdat 
hi’j deur de paus heilig verklaord wodde. De 
karke kreeg – krek as ieuwen eerder de eerste 
karke van Steggerde - de benaeming ‘Frederi-
cus karke’. 

De vroegere kattelieke karke, 
mit links de pasteri’je in Euverburen, rond 1910 

In 1840 telde de buurtschop Euverburen 
twaelf huzen mit zestig inwoners. 
Pas in 1853, bi’j et herstel van de bisschop-
pelike rangodder, wodde et hier officieel een 
Rooms-Kattelieke perochie. Disse perochie 
Steggerde bediende een groot gebied; van 
de zunnekaante van De Lende tot an de per-
veensiegreens en vuuftien dörpen van Mak-
kinge tot an Ooldemark, inklusief Peperge, 
Blesdieke en Blessebuurte (now De Blesse). 

Ok de eerste rooms-kattelieke legere schoele 
in de streek, de ‘Fredericus-school’, ston d’r 
en is van 1874 t/m 1909 in gebruuk west. 
Daornao wodde even ten noorden van de 
buurtschop an de vroegere Kerklaan een ni’je 
grotere legere schoele bouwd. Intied is die ok 
alweer vervongen deur de R.K. Daltonschoele 
Fredericus an de Pastoor Schuttestraote in 
Steggerde-karke.

De karke op Euverburen het tot an 1921 
dienst daon. In 1921-'22 is de karke vervon-
gen deur de an de Straotweg (now Peperge-
weg 45) in Steggerde-karke bouwde en veul 
grotere R.K. Fredericuskarke mit pasteri’je. Bi’j 
de eventaoris heuren de uut de oolde karke 
ofkomstige neogotische preekstoel (1872) 
en et deupvont en heufdaltaar die deur de 
gebroeders Brom maekt binnen; de oolde 
kommuniebaanken bin verwarkt in de ni’je 
altaartaofel. De perochie Steggerde is now 
onderdiel van de HH Petrus en Paulus Pero-
chie, die vanuut Et Vene bestuurd wodt.

Vlakbi’j et plak waor de vroegere karke ston 
(Euverboeren nr. 5) ligt et oolde rooms-kat-
telieke karkhof (van 1839). Et is et ooldste 
nog bestaonde rooms-kattelieke karkhof van 
Frieslaand, d’r wodt liekewel niet meer begre-
ven. Jaorenlaank lag et verstopt in een hoeke 
bos. In 2003 wodde et wat vergeten karkhof 
opni’j ontdekt en weer toegaankelik maekt. 
De vroegere pasteri’je mit et koetshuus 
op Euverburen wodde in 1922 pattekelier 
verkocht en is sund die tied in gebruuk as 
woning. Ok de vroegere schoele, die van 1909 
of dienst dee as perochiehuus, is sund 1921 
as dubbele woning in gebruuk. Kotomme: de 
buurtschop Steggerde-Euverburen was mar 
liefst 265 jaor (1657-1922) et centrum van de 
kattelieke gemienschop van West-Stelling-
warf an de zunnekaante van De Lende. 

Een vroegere kapel of karke?
De Haenebos, tussen Euverburen en et dörp 
Peperge, is een oolde bos mit een rieke flora 
en fauna. In die bos ligt nog een heuvel waor 
oolde essen staon, en waor een sloot omme-
toe lopt, vermoedelik is dat een oolde gracht. 
Ok bin hier een peer oolde tufstienen kloos-
termoppen vunnen. D’r wodt daoromme wel 
docht dat hier eertieds een kapel of karkien 
staon het, mar dit vermoeden kon an now toe 
(nog) niet voldoende onderbouwd wodden. 
Wel is bekend dat et Pepergoe (Peperge), dat 
hier vlakbi’j ligt, rond 1400 al bi’j de oolde 
perochie Blesdic (Blesdijke) heurde.

Et straotnaemebod mit op ’e aachtergrond de 
vroegere legere schoele; now bin dat twie wonings

De tegenwoordige buurtschop
De buurtschop Euverburen in Steggerda het 
vandaege-de-dag (nog) gien (plak)naeme-
bod, zodaj’ alliend mar an de straotnaeme-
bodden zien kunnen daj’ in de buurtschop 
binnen. Tegenwoordig telt de buurtschop 
omtrint dattig huzen, waorvan d’r achte 
(woon)boerderi’jen binnen, mit ongeveer 
vuvenzeuventig inwoners. Bi’j iene van de 
boerderi’jen staot een bod mit et opschrift 
‘Hoeve Overburen’ in de tuun. 
De huzen en boerderi’jen van de buurtschop 
van now heuren diels bi’j Steggerde, een 
kleiner diel staot op et grondgebied van Pe-
perge. Een sloot vormt hier de dörpsgreens. 
Jammer is dat in 1967 bi’j et ontstaon van de 
Erikaweg een tal historische benaemings ver-
valen binnen. Meerdere huzen/boerderi’jen 
die eerder anduded wodden mit Overburen, 
Kerklaan, Haenebos en Bremweg, hebben 
sund 1986 allemaole dezelde straotnaeme, 
naemelik Ericaweg en een ni’j huusnommer. 
De huusnommers bin twie keer deur de ge-
miente West-Stellingwarf veraanderd; in 1951 
en in 1986.  
De buurtschop Euverburen ligt nog altied 
midden in et gruun en is vanwegens zien 
biezundere geschiedenis en mooie ligging 
een bezuuk zeker weerd!

Bronnen: 
‘Lijst van erven en hoeven rond Steenwijker-
wold’, Bisschoppelijk archief Utrecht.
‘Bijdrage tot de geschiedenis van het dorp 
Steggerda door de eeuwen heen’, M.H. de Vries  
(2002).
‘RK H. Fredericuskerk te Steggerda, Geschiedenis 
in vogelvlucht’, M.H. de Vries/ G. Ydema  (1981)’;
Mr. W. Heineken, de Rechtstoestand der kerke-
lijke goederen bij de Hervormden. Amsterdam, 
J.C. Loman Jr. 1873.
‘Geestelijke maagden ofwel klopkes in Fries-
land’, Sytske Hofstee in It Beaken jaargang 76, 
2014.
‘Toen Overburen nog het centrum was’, Rika 
Vonk (2001).
‘Steggerda, et pattien weeromme, Jelle Roorda 
(2012).
‘Van Steggerdervene tot Blesdiekigerheide’, Jelle 
Roorda (2018). 

De buurtschop Euverburen, zien vanof de noordkaante, mit de huzen midden in et grune laandschop 
in meie 2018 

B i’j uutspanning ‘De Bosbarg’ knipt hi’j in 
de remmen. Hi’j stikt daor de laeste tied 
wel gauw es even an. Et is drok, mar d’r 

is nog wel plak. Een taofeltien of wat veerder 
zit een ploegien nogal luudruchtige man-
luden. Maekt him aenlik niks uut: leven en 
leven laoten! In et slagschaad d’r van pakt hi’j 
dit mement om zien leven te overdaenken. 
Hoevule is mien leven nog weerd? Want zoas 
zo vaeke de laeste tied is hi’j ok vandaege 
mar weer wat an et ommebongelen west. 
Et komt al vaeker veur dat hi’j, as de viere in 
de klokke zit, zomar argens een pilsien pakt. 
Och, dat moet toch kunnen!? geft hi’j himzels 
permissie. Gaot ok gieniene wat an, toch?
Sund een maond of wat zit hi’j now thuus, 
mit, zoas zi’j dat zeggen, vervroegd pensioen. 
Hi’j het et van teveuren goed uutrekend, en 
docht doe: et kan wat de centeraosie angaot,  
dus waoromme niet? Mar Kornelia, zien 
vrommes, het et dudelik zegd: ‘Ie moe’n wel 
wat om hanen zien te kriegen, Piet, want ik 
wil jow niet elke dag bi’j de deure hebben!’ 
Zi’j krigt haost een ‘akute opdreuging’, as hi’j 
veurstelt om een serre an et huus te bouwen. 
‘Ik zit niet om wark verlegen!’ zegt zi’j. ‘Wi’j 
zitten weken in de rotzooi en as et klaor is, 
hebbe ik nog meer om schone te holen.’ Dat 
om huus vaalt hooguut wat te keutelhemme-
len. 
‘Kuj’ niet te visken gaon, of zo?’ stelt ze veur. 
Mar Piet is gien visker, gien geduld veur. Hi’j 
kocht wel graeg een rookte mekreel bi’j de 
viskarre van Pieter Herder in et dörp. Die 
et hi’j dan in de schure op. Want Kornelia 
kan niet slaopen mit een vislocht in huus. 
Naober Kees nemt ok wel es een vissien mit 
veur Piet; Kornelia is dan naor de kapper. As 
zi’j thuuskomt, geven de manluden de vis 
krek ‘zwemles’; een koold pilsien smaekt d’r 
ommes meraokelse goed bi’j? Kornelia baost 

mitien: ‘Et rokt hier naor vis!’ ‘Dan moet ie 
mar niet van die grote stappen maeken!’ zegt 
Kees. Waorbi’j hi’j himzels op ’e kni’jen slat 
van et lachen. Piet vint dat wel lollig, mar dust 
et niet al te naodrokkelik blieken te laoten. 
Mar Kornelia wodt duvels. ‘Vien ie dat ok zo 
grappig, Piet?’ raost zi’j. Stampvoetende stoft 
ze naor boven. Piet begript dat et noffelikste 
stok van de dag al weer veurbi’j is. Een betien 
beschaemd gaot Kees mar gauw naor de 
aandere kaante van de stiekelhede. Kornelia 
wil ok gien eten meer koken. ‘Ie hebben toch 
al eten?’ bit zi’j him toe.
Zo now en dan vragt Piet himzels wel es of: 
bin ik aachterof niet wat te vroeg stopt mit 
warken? Mar doe hi’j et besluut nam, was 
hi’j d’r nog vol van overtuugd west dat et 
mooi wezen kon. Now bliekt et wat minder, 
dat daoromme kuj’ Piet zowat elke dag op 
’e fiets integen kommen; weer of gien weer. 
Broggien en een thermoskanne koffie veur 
onderwegens in de fietstasse.  
De mannen an et aandere taofeltien hebben 
nogal wat babbelegoegies. D’r is al hiel wat 
bier naor binnen geuten. Ze bemuuien heur 
mit een tillefoongesprek van iene van et stel. 
Et liekt d’r op dat die zien vrommes an de lijn 
het en de maantel uutveegd krigt. Hi’j het 
niet vule praoties. De aanderen zitten him 
van alles in te schunen: ‘Moej’ niet pikken, 
Gerke!’, ‘Zeg dat et jow eigen leven is!’, ‘Daj’ dat 
zels wel bepaolen kunnen!’ en zokzowat. Dan 
is et gesprek oflopen en krigt de tillefonist 
weer praoties. De jakkepoester zegt dan: ‘Dat 
‘kutwief’ kan van mi’j de rambam kriegen!’ 
Piet kan d’r niet goed tegen as manluden 
de geslachtsdielen van een vrommes res-
pektloos benumen. Et argert Piet en hi’j kikt 
daoromme mar gauw de aandere kaante op. 
Hi’j daenkt an een man, jaoren leden, die in 
een pergramme bi’j Sonja Barend zat en die 

Kjest Herder

Vervroegd mit pensioen (1)

dat ok vun. Mannen zeden te vaeke ‘kutwief’, 
‘kutzooi’ en zo. Daoromme stelde die veur om 
et betreffende geslachtsorgaan van doe of an 
‘joni’ te numen. Piet was ’t daor hielemaole 
mit iens west, now nog. Want ‘joni’ betekent 
in et Sanskriet vagina. ‘Joni’ klinkt toch veul 
mooier en respektvoller! Allienig jammer dat 
et hontien van naober Kees ok Joni hiet.
Op dat mement komt d’r een meraokels mooi 
vrommesien anlopen. Sportief in de kleren 
en zo slaank as een denne. Zi’j zal zowat 
van zien leeftied wezen, een betien jonger 
misschien. Die is wel aorig opdreugd! daenkt 
Piet ’n betien gloeperig. Et is intied drokker 
wodden en zi’j kikt om heur henne waor as 
nog plak is. Mit een glimpien vragt zi’j an Piet 
of de aandere stoel bi’j et taofeltien nog vri’j 
is. Hi’j stroffelt wat over zien woorden, mar et 
vrommesien vat et op as een uutneudiging 
en gaot zitten. Zi’j winkt et maegien van de 
bediening. 
‘Kan ik meneer ook nog een biertje aanbieden?’ 
vragt zi’j vrundelik. 
Et overvaalt Piet. Hi’j het krek nog even docht: 
die is de zunde nog wel weerd. Wat is et 
thuus dan mar behelpen! Hi’j krigt een kleur, 
vuult him betrapt, en zegt dat et niet neudig 
is. 
‘Weet u het heel zeker? Ik vraag het maar een 
keer, hoor!’ zegt zi’j, now mit een ondeugend 
glimpien. 
‘Ach, laot ik et mar doen ok!’ zegt hi’j dan 
gauw. 
‘Ik denk dat ik u eerder heb gezien!’ zegt zi’j 
inienen. 
Piet zegt dat zi’j him niet bekend veurkomt: 
‘Waorvan dan, as ik vraogen mag?’ 
‘Nou,’ zegt zi’j, ‘volgens mij heb ik u, lang gele-
den, in het ziekenhuis getroffen. Ik ben operatie-
assistente geweest op urologie.’ 
D’r begint bi’j Piet wat te daegen. Een jaor of 
twintig leden is hi’j bi’j de uroloog in Drach-
ten west. Want Kornelia wol dat hi’j d’r mar es 
wat an doen leut. Zi’j was niet van plan om 
tot de overgang de pil te slikken. ‘Laot et mes 
d’r mar inzetten, want aanders is et veur mi’j 
wel klaor!’ Piet twiefelde lange, mar uuteinde-

lik hakte hi’j de kneupe deur. 
Ja, now wet hi’j et weer. Zi’j is et west die bi’j 
de intake, mit een kniepoge, zegd het: ‘Na de 
ingreep moet u zich wel even een paar dagen 
onthouden van seksueel verkeer! Anders kun-
nen er inwendige bloedingen ontstaan.’ Ja, zi’j 
is et, daenkt hi’j. 
‘Ik weet et weer!’ zegt hi’j dan tegen heur! 
Even wet hi’j niet wat as hi’j veerder zeggen 
moet. De draankies wo’n brocht, d’r wodt 
toost. Onderwiels daenkt hi’j an et mement 
van de ingreep. Daorbi’j het zi’j ok wat zegd 
of daon dat him bi’jbleven is. Neffens et pro-
tokol moest hi’j et hiele spullegien scheren. 
Dat het hi’j hiel sekuur daon. Kornelia het 
et konterleerd en de laeste kleine haorties 
epileerd. Dat is op himzels gien topervering 
west. Mar et dri’jde nog wel uut op een ero-
tisch intermezzo! 
As hi’j vanof de middel bloot op ’e behaan-
deltaofel ligt, dot zi’j een groot gruun laeken 
over him henne. Mit een rond gat waor as 
zien spullegien deurhenne stikt, as een klap-
roze op een verlaoten slagveld bi’j Ieper. Om 
ruumte veur de ingreep te maeken pakt zi’j 
et spullegien haandig vaaste. Hi’j snakt naor 
aosem, wiels hi’j him mar rap konsentreert op 
een lastig klussien in de tuun. Et wodt slim 
ongemakkelik as zi’j zegt: ‘Nou, kijk eens hoe 
netjes meneer zich geschoren heeft!’ Mitien 
kommen d’r nog twie assistentes kieken naor 
de ‘klaproze’! Zi’j is et ok west die d’r een 
prikkien in daon het, waordeur ’t al gauw 
een gevuulloos anhangsel wodt. De uroloog 
maekt een insnede, trekt wat roeg an de ‘be-
draoding’, mar et is al gauw klaor. 
Even vuult Piet him wat ongemakkelik. Want 
wat zal zi’j d’r nog van weten? Dat hi’j him zo 
knap scheerd het? miemert hi’j. 
‘Wat brengt u hier als ik vragen mag?’ onder-
brekt zi’j de overdaenkings van Piet. 
Hi’j vertelt dan dat hi’j vervroegd mit pensi-
oen gaon is en dat hi’j now een protte fietst. 
‘Oh, ik vind fietsen ook zo zalig. Maar deze om-
geving is nieuw voor me. Bent u hier bekend?’ 
Piet vertelt dat hi’j de Stellingwarven en om-
krieten kent as zien broeksbuse. Fier vertelt 

hi’j heur dat hi’j daor ok een hiele protte over 
vertellen kan. 
‘Nou graag!’ zegt zi’j vot-en-daolik. ‘Is het wat, 
dat we eens afspreken? Dan kunt u me op de 
fiets de Stellingwarven laten beleven?’ 
Op disse reaksie hadde Piet niet rekend. Mar 
hi’j is ok wel vleid, dat zi’j him dat vragt. Mar 
hoe leg ik dat an Kornelia uut? daenkt hi’j. 
Now ja, dat is van laetere zorg. Ze wisselen 
naemen en mobiele tillefoonnommers uut. 
Piet bestelt ok nog een rontien, en zi’j prao-
ten nog even genoeglik, nemen dan ofscheid. 
Mar niet naodat zi’j him nog even tegen heur 
antrekt en een dikke smok op zien wange 
geft. ‘Ik vind het zo leuk u ontmoet te hebben. U 
bent een aardige man; ik kijk erg uit naar onze 
date!’ zegt zi’j mit een ondeugende kniepoge. 
D’r komt gejoel en gefluit van et taofeltien 
mit de dronken manluden. Piet vuult him 
mitien betrapt. Op etzelde mement fietst 

naober Kees veurbi’j. Hi’j ropt: ‘Niet gek, Piet, 
ie hebben wel smaek!’ Mit Kees fietst hi’j stil-
legies naor huus toe. 
Een betien roezig in et heufd stapt Piet even 
nao zessen et huus in. Kornelia zit mit een 
zwatte kop an de taofel: ‘We eten altied om 
half zesse, dat weet ie toch wel! Now, ie waar-
men et zels mar op!’ 
As hi’j in de keuken staot, is ’t iniens ‘ping’: 
’n WhatsApp bericht. Hi’j kikt gauw op zien 
tillefoon: ‘Piet, zo blij dat ik jou ontmoet heb! 
Tot gauw! Zin in! Annelies.’ 
‘Wat was dat?’ vragt Kornelia. Gien antwoord. 
Even laeter vragt zi’j et nog een keer. Weer 
heurt zi’j niks en gaot kieken. De eterspanne 
staot d’r nog krek zo. Kornela lopt naor de 
schure en zicht dat de fiets van Piet vot is. 

(Wodt vervolgd)

Spietig genoeg is bi'j de opmaek van De Ovend van april et onderstaonde gedicht votvalen, daor 
et verhael 'As jow an et kotste strogien trokken hebben' van Kjest Herder mit ofsleuten wodden 
moeten hadde... Oonze verontschuldigings daorveur! (Red.)  

D’r moet wat mis mit him wezen

D’r moet wat mis mit him wezen,
omdat hi’j aanders niet doen zol zoas hi’j dot.
Daoromme dot hi’j zoas hi’j dot;
dus omdat d’r wat mis mit him is

Hi’j daenkt zels niet dat d’r wat mis mit him is,
omdat ien van de dingen die d’r mis mit him is,
is dat hi’j zels niet daenkt,
 dat d’r wat mis mit him is.

Wi’j moe’n him helpen dat te begriepen,
Dat et feit dat hi’j zels niet daenkt, 
dat d’r wat mis mit him is,
 ien van de dingen is, die d’r mit him mis is.

R.D. Laing

Willem Jan Teijema

vandaege schrief ik een gedicht

dit gedicht schrief ik vandaege

et gaot ok over vandaege en niet over morgen

want morgen schrief ik een aander gedicht

zeker niet etzelde as vandaege en ik

schrieve dan netuurlik over morgen

dat is logisch

nee, vandaege daor gaot now dit gedicht over

allienig over vandaege

dat d’r is ok mar ien zoe’n gedicht

omdat et now ommes mar ien keer vandaege is

morgen is d’r gien vandaege meer

morgen is vandaege gister

een gedicht over gister is een soort van geschiedenis

daor hebben we al zovule van

over eerder en verleden is al vule schreuven

misschien al te vule, over vandaege niet

dat ik mag wel opschieten wil ik dit zaekien nog bi’jtieds wat in belaans schrieven

et verleden van gister en eerder drokt zwaor

somstieds krieg ik et benauwd

veuruutkieken 

naor de frisse locht en vere veerten

mar niet te veer, dat gaot eins ok niet

et is ommes (now al even een schoffien) vandaege

en vandaege-de-dag leven we in et now en bin zen

daor schrief ik now een gedicht over

klaor

Jaap Sikkema

In de wolken
Loek en Lieneke zitten naost mekeer op een 
zoemerstoel tussen de caravans van heur 
beide oolden. Ze hebben de stoelen op ’e 
aachterste staand zet en soezen zo now en 
dan even vot. De branende zunne perbeert 
uut alle macht tussen de blatties van de 
birkeboom deur te wriemelen, wat zo now en 
dan even lokt. Ze kniepen dan de ogen nog 
stiever dichte en zeggen niks tegen mekeer. 
Elk het zo zien eigen gedaachten. Gisterao-
vend bin ze naor de disko op et kampeerplak 
west en dat is wat laeter wodden as dat ze 
ofpraot hadden. Heur oolden hadden eerst 
wat foeterd, mar al riekelik gauw begrepen ze 
de kiender wel. Gezellighied kent gien tied.
De folder van et kampeerplak roegelt op ’e 
grond en Loek markt d’r niks van. Hi’j is now 
echt vot.
Iniens zit hi’j naost Lieneke in et zelsriedende 
bussien en bin ze op weg naor et centrum 
van Appelsche. Da’s slim haandig, zo hebben 
ze ok gien gedonder om een plak veur de 
krosfietsen te vienen. In et dörp zien ze een 
koppel meensken bi’j mekeer staon. Ien man 
staot d’r veur en stikt een verhael of. Een aan-
dere vertelt an Loek en Lieneke waor al die 
meensken veur kommen. ‘De burgemeester 
eupent et ni’je bomekroonpad vandaege, jim 
kun zomitien naor de toppen van de bomen 
lopen. Dan hej’ een mooi uutzicht bi’j helder 
weer. As de burgermeester uutpraot is, kuj’ 
vandaege vergees naor boven.’ 
Dat doen ze vanzels. Op halfweg moe’n Loek 
en Lieneke even uutblaozen. 
‘Aj’ een hoge pesisie hebben, ziej’ op ’e 
meensken daele,’ grapt Loek. 
‘Dat kan zo wezen, mar wi’j doen niet uut de 
hoogte,’ is et weerwoord van Lieneke.
Op et hoogste plak zien ze om heur henne. 
Hiel Appelsche en vere omkrieten kuj’ dudelik 
liggen zien. Inienen zien ze een donkere 
wolke ankommen en veur ze et in de smiezen 

hebben, staon ze  midden in die wolke. Toe-
gelieke beginnen heur tillefoons te trillen in 
de buse. Ze zetten de speaker an en heuren: 
‘Jim bin oppikt deur disse  regenwolke omre-
den we et rechte pad kwietraekt binnen. Kom 
veur in de wolke zitten, dan valen jim d’r niet 
uut. Jim bin opneumen in een regenwolke, 
die besteld is deur Netuurmonementen. De 
bestemming is et Fochtelervene, mar we bin 
et juuste spoor kwietraekt. Jim moe’n oons 
helpen, as jim willen. Dan zetten we, mit wat 
verlös van tied, of naor et vene. Maek jim 
gien zorgen, wi’j zorgen an et aende van de 
middag veur een regenboge. Daor glieden 
jim dan langes naor beneden en kommen 
dan weer in Appelsche terechte,’ heuren Loek 
en Lieneke dezelde stemme zeggen.
Now wil et toeval dat ze kotleden op ’e 
krosfiets naor et Fochtelervene west binnen, 
dat ze weten de weg. ‘Dat doen we graeg, 
al valen oonze aandere plannen now in et 
waeter,’ markt Loek dreugies op. ‘Ie bin now 
toch ok in de wolken,’ zegt Lieneke schaems. 
‘Hier mar linksof’.
As ze naost de schipper van de bujje zitten, 
moet die zien verhael kwiet. ‘Ik bin een wae-
terman. Mien horoskoop zegt da’k vrundelik, 
eerlik en betrouwber bin en ok een betien 
eigenzinnig. Bi’j dit wark moej’ dat ok wel we-
zen. Kiek, dit is wel een mooie opdracht, daor 
zit volume in. Lessend kreeg ik de vraoge van 
een boer. Hi’j wol een batse waeter hebben 
op een stok laand. “Doe wat veurzichtig an,” 
zee hi’j. “Ik hebbe naost dat perceel nog een 
kaampien huj liggen en an de aandere kaante 
ligt d’r een kampeerplak naost. As ze daor 
waeter kriegen hej’ de poppen an et daan-
sen.” Now, daor bin ik niet an begonnen. Et 
moet wel de muuite weerd wezen.’
Ding, dong!
‘Et Fochtelervene is een 2.500 ha groot 
netuurterein op ’e greens tussen Frieslaand 
en Drenthe. Et is iene van best beweerde 

(Een faobelachtig verhael)

hoogvenegebieden. Uutdreuging is een 
serieuze bedrieging van dit vene. Hoogve-
ne kan alliend deurgruuien as d’r genoeg 
regenwaeter in et gebied blift. Deur et lekken 
van de damwanen is d’r een protte waeter 
votlopen en verdwienen een tal plaanten. Mit 
de bestelling van disse regenwolke perberen 
ze dat veur te kommen.’
Ding, dong!
‘Heur es an, of we dat niet weten,’ schampert 
de schipper. ‘Een wereld vol mit tegenstel-
lings, alderdeegst over et weer kun ze et 
niet iens wodden. Et iene mement moet et 
regenen en bi’j jim op et kampeerplak willen 
ze graeg alle daegen mooi weer hebben. Veur 
mi’j ondoenlik om iederiene et naor de zin 
te maeken. Dan kriej’ zokke gekke situaosies, 

midden in de zoemer een bestelling van Ne-
tuurmonementen van een appatte regenwol-
ke, wiels we over een peer weken in de buurt 
binnen veur et gewone wark. Et wodt al mar 
gekker. Ik zal nog een straole wiend geven, 
we bin an de laete kaante.’
Een peer uren laeter roetsen Loek en Lieneke 
langes de regenboge naor beneden en bela-
nen vlak aachter et kampeerplak op ’e grond.
As ze bi’j de caravan ankommen, zien ze de 
bujje al hangen.
‘We hebben naor de pot mit goold zocht on-
der an de regenboge,’ zeggen ze in koor.
‘En, hej’m ok wat vunnen,’ vragt de heit van 
Loek wat hebberig.
‘Morgen zuken we veerder,’ zegt Loek mit een 
knipoge naor Lieneke.

H ebben jim alle kleren al opburgen in 
de kaaste?' vreug Margje, wiels ze heur 
glas rosé een peer centimeter ver-

scheuf. 'Dat he'k perbeerd,' was Wieke heur 
bescheid, 'mar wat bin die dingen toch klein. 
Ik hool d'r van dat mien jurkies niet zo stief te-
gen mekeer hangen. Dan numen ze me douk 
nog kreukeltien!' 
'Daor kan ik niet over in zitten', reup Alie,' ik 
wil eerst es even  genieten van de Italiaanse 
wien.' 
Corrie hadde et hoge glas al an de lippen en 
dronk de eerste slok mit heur ogen dichte. 
De tonge walste heur de mond deur. Dit was 
Italië op zien best. 

Et was nog mar half twaelf in de morgen en 
d'r ston al een flesse mit de roze draank op et 
terrastaofeltien. Ze zatten in et schaad van et 

grote hotel. Vanmiddag, as de zunne wieder 
dri'jde, was et hier niet uut te holen vanzels. 
Onder heur voeten lag een mozaiek van witte 
en roodbrune plavuizen. De stoelen zatten 
deur de kussenties zo gerieflik, daj' hier de 
hiele dag wel borrelen konnen. Boven heur 
hongen de balkons van de kaemers, waor de 
meerste meensken uut heur gezelsschop de 
vekaansie op deurbrengen zollen. Dat volk 
kwam uut alle streken van et laand. De meer-
derhied zat boven de vuuftig jaor. Zi'j hadden 
mit heur vierend et gemiddelde nogal wat 
omhogens haeld.

't Zal een kertier laeter west hebben dat 
de twiede flesse besteld wodde. Onder et 
nippen geneuten ze van de grieze bargen in 
de veerte. Op ’e hoogsten was nog een dikke 
laoge sni'j te zien. De ober zette een koeme-

Harmen Houtman

Proost

gien maischips in de midden van de taofel. 
Corrie zat al rap mit de rechterhaand in et 
schaoltien. 
'Even waachten,' reup Alie, 'we moe'n mar es 
even proosten op ’e zoemer. Op dawwe hier 
zo mooi zitten.' 
In iene goeze tilden de vier vrouwluden et 
glas op. Et gebeurde tiedens de tinkel van 
de glaezen van Alie en Margje, dat d'r wat 
van boven kwam. Ze wodden kel en keken 
vernuverd naor et koemegien mit lekkers. Dat 
was niet meer te zien, omdat d'r een natte 
zwembroek over henne lag!

Margje steuf wel een meter mit de stoel 
aachteruut. 'Ik docht dat et een anslag van de 
maffia was,' raosde ze veraldereerd. 
'Een anslag mit een natte zwemslip moewwe 
wel overleven kunnen,' kri'jde Corrie, 'zuwwe 
's kieken of d'r nog zwat geld in 't kruus zit?!' 
'Niet ankommen, jow weten niet wat d'r in ze-
ten het!' reup Wieke. 'Weten jów niet wat d'r 
in zeten het?’ reageerde Margje, 'een vrouw 
van over de tachtig die niet wet wat d'r in een 
manludeslip zit is wereldvremd, donkt me!'  
'Van wie is zoe'n natte lendedoek eins?' vreug 
Corrie ni'jsgierig. 'Hi'j zal toch naor de eigener 
weeromme moeten. Et is iene die graeg in et 
water ploempst. Weten jim ok wie vandemor-
gen zwommen het? ' 
Alle drieje schuddekopten ze van 'nee'.

Gelokkig hadde de slip niet ien glas raekt. Hi'j 
hadde de chips wiek maekt en zoks was een 
grote teleurstelling. Eins was et een prachtig 
exemplaor mit zien witte, rooie en blauwe 
hokkies. D'r zat nog een kneupe in de vieter 
an de boverkaante. Et stokkien stof, wat as de 
heupen bedekte, schatten ze op niet meer as 
vuuf centimeter in de brette.  In de binner-
veurkaante zat een twiede laogien witte stof. 
Hi'j zag d'r ni'j uut. Kocht veur disse vekaan-
sie? Mar wie paste d'r now in dit kliedingstok? 

Bi'j et dadde glas maekten ze een plannegien 
om aachter de dreger d'r van te kommen. 
Die zol mit dit hiete weer ongetwiefeld weer 

een duuk nemen in et zwembad. Lichtkaans 
scharrelde hi'j hier doukies langes om zien 
stoffen onderdiel te zuken. Wieke had al 
opmurken dat d'r een labeltien mit maote M 
an de aachterkaant hong. Et zol een man van 
rond de 70 kilo wezen moeten, eers paste hi'j 
niet in dit mooie voddegien. Al praotende 
nuumden ze alle mannen op, die ze an now 
toe kenden. De gezette kraenmassienist uut 
Capelle kwam d'r niet veur in anmarking. Et 
spichtige baosien uut Vlissingen zol him zo 
van de heupen ofglieden. Misschien was hi'j 
van de laandmeter uut Losser. Die zag d'r zo 
sportief uut. Gien grammegien vet tevule, zo 
te zien. Mar 't kon vanzels ok de kezekoop-
man uut Schoorl wezen. Die broesde thuus 
ok riegelmaotig deur de golven, daor koj' 
staot op maeken. 
'As we d'r es een foto van maekten en die in 
de hal op et bod prikten,' stelde Margje veur, 
'dan vraogen we an de receptie wat vunnen 
veurwarpen in 't Italiaans is! De eren gong dat 
wat té veer.

'Et is spietig dat ik gien wattestaefies bi'j me 
hebbe,' zee Corrie, en tilde de kleurige slip bi'j 
de witte vieter op. 
'Wat wollen jow mit wattestaefies,' vreug 
Margje, 'daenk ie dat die kerel d'r mit de oren 
in zeten het!’ 'Jow hebben wisse nog nooit 
van DNA heurd,' sneerde Corrie, 'awwe dat 
hebben biwwe zo bi'j de koper van et broe-
kien. Jow strieken gewoon even strak deur de 
binderkaante en dan zit de helte van et wark 
d'r al op. Mar ja, ik hebbe niet zoe'n watte-
stokkien.'  
'Ikke wel,' reup Alie, 'mar die lien ik daor niet 
veur uut. Wi'j moe'n gewoon oonze ogen, 
oren en mond bruken. Dit gevallegien het 
meer as dattig euro kost, schat ik in. De eige-
ner zal him dus strakkies wel zuken.’

Ze hadden de dadde flesse besteld bi'j et 
vrommesien aachter de bar. Corrie sleug glas 
nommer viere aachterover, wiels Wieke nog 
mit heur eerste ommegriemde. Omdat et 
beheurlik waarm was dreugde de slip rap op. 

Vervolgens gong hi'j van haand tot haand. 
Wieke pakte him niet beet, omdat ze tevule 
fanteseerde over wat d'r in en mit et klieding-
stok gebeurd was. Buten schoele- en vlinder-
slag omme wus ie mar nooit wat de blokkies 
beleefd hadden! Speurende keken de vrouw-
luden naor boven. Et wodde heur dudelik dat 
de zwembroek van een balkon of gieseld was. 
Mar van welk? Et hotel was vuuf etages hoge 
en hoe kwaj’ d'r now aachter wie d'r in de 
kaemers boven dit taofeltien zatten?

Alie zette heur zunnebrille of en keek mit 
de haand boven de ogen omhogens. Ze zag 
alliend een vrouwludehaand mit de Linda d'r 
in over et balkon van de dadde verdieping 
hangen. Dat was et douweltien uut Enkhuzen 
dat mit heur moeke disse reize maekte. Ze 
was van Beek tot hiere alliend mar mit een 
breiwarkien doende west. Corrie kwam mit 
muuite in de bienen. Een tel laeter mossen ze 
heur opheinen, omdat de wien heur liekwicht 
beheurlik antaast hadde. Mit een dubbele 
tonge oreerde ze: 'Op et hoogste balkon zie ik 
een man mit een zwembaand om de nekke. 
Of verbele ik me dat now?'
Margje trok heur rempende de stoel weer 
in en zee: 'Drink je glas leeg, dan hael ik ni'je 
chips op.' 
Ok Wieke en Margje konnen niet onderschei-
den waor et vunnen veurwarp wegkommen 
was. Lichtkaans hadde iene him op 'e raand 
te dreugen legd en hadde een blussien wiend 
him te pakken kregen. 
‘Ik wil wel naor de kaemer,' zee Corrie een 
kertier laeter, 'et is goed om siësta te holen. 
Weer en wien kriegen je d'r rap onder in dit 
klimaot.' 
'Ik gao mit je mit,' reup Wieke, 'mar ik koop 
nog een peer ansichtkaorten veur de buren. 
Van de femilie krieg ik al jaorig gien kaorten 
meer.' 
'Zal ik je ondersteunen?' beud Alie Corrie an, 
'eers hael ie de lift nog niet iens!'  
Mit wat trek- en hijswark kwam et kwattet in 
de bienen. De kleine slip lag ienzem naost de 
lege glaezen tussen de motteri'je van de rosé. 

Deur de opwiening was d'r zo now en dan 
wat over de raand henne flutterd. Ze hadden 
de herkomst van et broekien niet aachterhae-
len kund. D'r was niet iene kerel speurende 
langes kommen. En koj' zoe'n ding wel mit 
goed fesoen bi'j de receptie ofgeven? Sloffen-
de leupen ze et hotel in. Een uurtien horizon-
taol zol heur goed doen.
'Ik bin mien tassien mit paspoort vergeten,' 
reup Alie. 
Alle vieren keerden ze heur omme. 

'Gelokkig, et tassien ligt d'r nog,' stelde Alie 
vaaste. 
'Mar et slippien is vot!' reup Wieke verbaosd. 
'Welke schoft het et steulen! D'r het iene 
aachter de grote oleander staon en waacht 
tot we votgaon binnen. 
'Steulen?' reup Margje, 'de eigener het zien 
bezit op slinkse wieze votgrist.’ 
Op et mement dat ze heur opni'j ommedri'j-
den zaggen ze nog krek dat d'r iene mit et 
broekien de trappe opsteuf.
‘Mar dat was de ober!' reup Corrie, 'ik verbeel-
de me al da'k zoe'n klein zwat Italiaans krul-
legien tussen 't illestiek van de piepen zitten 
zag! Kom d'r aachteran, dan kan hi'j oons de 
vierde flesse brengen!'

O k al zicht veur et jaor 
2019 de locht nog 
blauw van daegen, 

toch is sund begin meie 
de Stellingwarver Spreu-
kekelender veur et jaor 
2020 alweer te koop. Dat 
iederiene, die graeg op 
tied is en al krek liekegoed 
ok graeg bi’j de tied blift, 
kan disse mooie kelender 
- boordevol mit verhaelen, 
gedichten, puzelties, foto’s, 
mar veural mit spreuken 
en gezegden - rondomtoe 
anschaffen. 

De Stellingwarver Spreuke-
kelender verschient sund 
jaor en dag bi’j uutgeveri’je Van de Berg in 
Almere, en de saemenstelling d’r van is al die 
tied in hanen van de Stellingwarver Schrie-
versronte. An de kelender veur 2020 warkten 
negen meensken mit, en zi’j zorgden d’r mit 
mekeer veur dat jim alle daegen weer aorige 
verhaelties en gedichten in et Stellingwarfs 
lezen kunnen! Dit keer bin die mitwarkers: 
Roely Bakker (gedichten en verhaelen), Koos-
je Hornstra (verhaelen), Harmen Houtman 
(gedichten), Kees Koopstra (verhaelen), Attie 
Nijboer (gedichten), Sjoukje Oosterloo (ver-
haelen), Jaap Sikkema (verhaelen) en Stella 
Werf (verhaelen). 

In de ni’je kelender staon liekewel ok (foto-) 
puzels, grappies en taelstokkies, daorveur 
zorgde Sietske Bloemhoff. Zi’j dee ok now 
weer de eindredaktie en zorgde veur de foto 
op et schild. Bi’j de fotopuzel gaot et dit keer 
om Stellingwarver naemen in et eupenbaor. 
Op twaelf foto’s is zoe’n naeme te zien, mar 

waor is de foto neumen... 
dat is de vraoge! Veur wie 
(sommige) vraogen niet 
weten zol: de foto’s kom-
men allemaole uut de serie 
Stellingwarfs in et ‘wild’, die 
op de webstee Stelling-
plus.nl te vienen is.

In de kelender bin ok een 
peer kienderverhaelen 
opneumen die in 2018 en 
2019 schreven wodden 
t.b.v. et vak Hiemkunde 
in et basisonderwies. Die 
verhaelties gaon over de 
aeventuurlike Piepmoes, 
en behalven et lezen d’r 
van kuj’ ze vanzels ok mooi 

veurlezen an kleine kiender! Tot slot vienen 
jim in de kelender een peer sprokies van 
Grimm; sommigen bin wat minder bekend, 
mar ok et bekende sprokien over Askepoester 
is argens laeter in et jaor 2020 te lezen. 
De spreukekelender kost € 13,95.

Een peer grappies uut de ni’je kelender

Vesite
Dirk staot veur de deure van de kaemer te luus-
teren en zegt tegen zien bruur: ‘D’r is vast vesite, 
want mem lacht as heit iene van zien flauwe 
grappen vertelt!’

Ofkieken
Meester kikt de schriften nao. Hi’j wet zeker dat 
d’r kiender binnen die ofkeken hebben, want op 
de bladziede van Erik lest hi’j: ‘Dat weet ik niet’, 
en op die van Mark staot: ‘Ik ok niet’.

Van de redaktie

Stellingwarver Spreukekelender 2020

